ಡಾ. ಎಸ್.ಎಸ್. ಬಸುಪಟ್ಟದ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರಮವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ. ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಡಾ. ಎಸ್.ಎಸ್. ಬಸುಪಟ್ಟದ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಅಬ್ಬಾಸ ಮೇಲಿನಮನಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಡಾ. ಎಸ್.ಎಸ್. ಬಸುಪಟ್ಟದ: ಗ್ರಂಥಋಣ
೧. ವೀಣಾ – ನಾದ – ಕವನಸಂಕಲನ – ಡಾ. ಎಸ್.ಎಸ್. ಬಸುಪಟ್ಟದ, ರವಿ ಪ್ರಕಾಶನ ಗುಳೇದಗುಡ್ಡ
೨. ರತ್ನದೀಪ – ಕವನಸಂಕಲನ – ಡಾ. ಎಸ್. ಎಸ್.ಬಸುಪಟ್ಟದ, ರವಿ ಪ್ರಕಾಶನ ಗುಳೇದಗುಡ್ದ
೩. ಚೈತ್ರಾಗಮನ – ಕವನಸಂಕಲನ – ಡಾ. ಎಸ್.ಎಸ್. ಬಸುಪಟ್ಟದ, ರವಿ ಪ್ರಕಾಶನ ಗುಳೇದಗುಡ್ಡ
೪. ವೈಜಯಂತಿ – ಕವನ ಸಂಕಲನ – ಜಾಗೃತ ಭಾರತ, ಧಾರವಾಡ
೫. ಸತ್ತವರು ನಾವಲ್ಲ – ಕವನ ಸಂಕಲನ ಡಾ.ಎಸ್.ಎಸ್.ಬಸುಪಟ್ಟದ, ಬಸುಪಟ್ಟದ ಪೌರ ಸನ್ಮಾನ ಸಮಿತಿ ಗುಳೇದಗುಡ್ದ
೬. ಸ್ವಗತ – ಹಾ.ಮಾ.ನಾಯಕ – ತರರಿಗೆ ಫೆಬ್ರವರಿ ೪, ೧೯೮೬, ಬೆಂಗಳೂರು – ೧೯೮೬
೭. ಬಾದಾಮಿ ತಾಲೂಕಾ ದರ್ಶನ – ಡಾ. ಎಸ್.ಎಸ್. ಬಸುಪಟ್ಟದ – ಐ.ಬಿ.ಎಚ್. ಪ್ರಕಾಶನ, ಬೆಂಗಳೂರು ೧೯೮೬
೮. ಶ್ರೀ ವಲ್ಲಭ – ಚಾಲುಕ್ಯ ಉತ್ಸವ – ಸಂಸ್ಕರಣ ಸಂಪುಟ – ೨೦೦೬, ಬಾಗಲಕೋಟ, ಎಸ್.ಎಸ್. ಅಸುಪಟ್ಟದ ಪ್ರೊ. ಅಬ್ಬಾಸ್ ಮೇಲಿನ ದನಿ
೯. ನಿಜಗುಣ ಶಿವಯೋಗಿಗಳು – ಜೀವನ – ಸಾಧನೆ – ಡಾ. ಎಸ್.ಎಸ್. ಬಸುಪಟ್ಟದ ಕರ್ನಾಟಕ ಇತಿಹಾಸ ಸಂಶೋಧನ ಮಂಡಲ, ಧಾರವಾಡ – ೨೦೦೭ – ೨೦೦೮
ಡಾ. ಎಸ್.ಎಸ್. ಬಸುಪಟ್ಟದ (೧)
            ಏಳು ಏಳಲೆ ಜೀವ ಬೀಳಬೇಡ
          ಈ ಬಾಳು ಹಾಳೆಂದು ಹೇಳಬೇಡ
          ಬಾಳಿನಳವನ್ನೆಲ್ಲ ಅಳೆದು ನೋಡು
          ಬಾಳಿನಾಳಕೆ ಇಳಿದು ತಿಳಿದು ನೋಡು
ಮನುಷ್ಯ ಜೀವನ ಕುರಿತು ಕವಿ ಎಸ್.ಎಸ್. ಬಸುಪಟ್ಟದ ಅವರು ಅಭಿವ್ಯಕ್ತಿಸುವ ಆಶಯವಿದು. ಎಲೆಯ ಮರೆಯ ಕಾಯಿಯಂತೆ ಇಡೀ ಜೀವನದುದ್ದಕ್ಕೂ ಬಾಳಿ ಬದುಕಿದ ಬವಣೆ – ಕಾವುಗಳನ್ನು ಬೆಂದರೂ ನಗುವನ್ನು ಮಾಸಿಕೊಳ್ಳದ, ಆಂತರ್ಯದ ಜೀವಸೆಲೆಯೊಂದಿಗೆ ಜಗತ್ತನ್ನು ಪ್ರೀತಿಸಿದ ಈ ಕವಿ “ನಿಂತ ನೆಲ ಕುಸಿದರೂ, ಬಿರುಗಾಳಿ ಬೀಸಿದರೂ | ನಮ್ಮ ಶ್ರದ್ಧೆಯು ಇರಲಿ ಅಚಲವಾಗಿ” ಎಂದು ಹಾಡಿಕೊಂಡು ತೃಪ್ತಿಪಟ್ಟವರು. ಕಾವ್ಯ, ಕಲೆ, ಸಂಸ್ಕೃತಿಯ ಸಾತತ್ಯದಲ್ಲಿ ತಮ್ಮನ್ನು ಜಂಗಮಶೀಲವಾಗಿಸಿಕೊಂಡು ಕನ್ನಡ ಜನಮಾನಸದಲ್ಲಿ ಬೆಚ್ಚಗೆ ಉಳಿದುಕೊಂಡವರು.
ಹುಟ್ಟು ಮತ್ತು ಬಾಲ್ಯ
ಬಾಗಲಕೋಟೆ ಜಿಲ್ಲೆಯ ಬಾದಾಮಿ ತಾಲೂಕಿನ ಗುಳೇದಗುಡ್ಡ ಖಣಗಳೋದ್ಯಮದಕ್ಕೆ ಹೆಸರುವಾಸಿ. ಕವಿ ಬಸುಪಟ್ಟದ ಅವರು ಹುಟ್ಟಿದ್ದು ಇಲ್ಲಿ. (೧೪ ನವಂಬರ್ ೧೯೨೩). ನೇಕಾರ ಮನೆತನದ ಶಿವಪ್ಪ – ನೀಲವ್ವ ಅವರ ಒಡಲ ಕುಡಿಯಾದ ಸಂಗಪ್ಪ ಬಸುಪಟ್ಟದ ಬಡತನವನ್ನೇ ಉಸಿರಾಗಿಸಿಕೊಂಡವರು. ಇದರ ಕಹಿಯನ್ನು ಮೆಲ್ಲುತ್ತಲೇ ಸಹಜವಾಗಿ ಬೆಳೆದರು. ಎಳೆ – ಎಳೆಗಳನ್ನು ಹಾಸು ಹೊಕ್ಕಾಗಿಸಬಲ್ಲ ನೇಕಾರ ತನ್ನ ಬದುಕನ್ನು ಚಿತ್ತಾರವಾಗಿಸುವಲ್ಲಿ ನಿರಂತರ ಹೋರಾಡುತ್ತಾನೆ. ಆದರೆ ಅದರ ಫಲವಂತಿಕೆ ಮಾತ್ರ ಶೂನ್ಯ. ಆ ಶೂನ್ಯದೊಳಗೂ ಜೀವಪ್ರೀತಿಯ ಕುರುಹು ತೋರುವ ಉಲ್ಲಾಸ ಆದಮ್ಯವೆನಿಸಿದೆ. ಬಸುಪಟ್ಟದರು ಗರಿ ಬಿಚ್ಚಿಕೊಂಡದ್ದು ಈ ಉಲ್ಲಾಸದಲ್ಲಿ. ಇದಕ್ಕೆ ಕಾರಣವೆನಿಸಿದ್ದು ಅವರ ಕವಿ ಪ್ರತಿಭೆ. ಬಡತನವಿದ್ದಲ್ಲಿ ಪ್ರತಿಭೆ ನಿತಾಂತವಾಗಿರುವುದು ಎಂಬುದಕ್ಕೆ ಇದೇ ಸಾಕ್ಷಿ.
ಗುಳೇದಗುಡ್ಡದ ಶಾಲೆಯೂಂದರಲ್ಲಿ ಐದನೆಯ ತರಗತಿಯಲ್ಲಿ ಓದುತ್ತಿರುವ ಬಾಲಕ ಬಸುಪಟ್ಟದ ಸಾಹಿತ್ಯಕ ಚಟುವಟಿಕೆಗಳಲ್ಲಿ ಆಸಕ್ತಿ ಹೊಂದಿ, “ಅರಳು ಮಲ್ಲಿಗೆ” ಎಂಬ ಹಸ್ತಪತ್ರಿಕೆಯನ್ನು ಸಂಪಾದಿಸಿದ್ದು ಅಚ್ಚರಿಯ ಸಂಗತಿಯೇ ಹೌದು. ಮನುಷ್ಯ ಬದುಕನ್ನು ಬಿಂಬಿಸುವ ಕಥೆ, ಕವನ, ಲೇಖನಗಳನ್ನು ತನ್ನ ಒಡಲಲ್ಲಿ ತುಂಬಿಕೊಂಡ ‘ಅರಳುಮಲ್ಲಿಗೆ’ ವೈವಿಧ್ಯತೆಯಿಂದ ಗಮನಾರ್ಹವೆನಿಸಿತ್ತು. ಮುಖಪುಟದಲ್ಲಿ ಹೆಸರಾಂತ ಸಾಹಿತಿಗಳ ಭಾವಚಿತ್ರ. ಒಳಪುಟದಲ್ಲೊಂದು ಬಸುಪಟ್ಟದ ಕವಿತೆ
ಬಸುರಿನ ತಾವರೆಯೊಳಗಾ ಬ್ರಹ್ಮನು
          ನಸುನಗೆ ಸೂಸುತ ಕೂತಿಹನು;
          ಬಾಲಕರೊಂದಿಗೆ ಸ್ನೇಹವ ಬೆಳೆಸಲು
          ಆತನು ಆತುರ ಪಡುತಿಹನು
ಬೆಳೆವಸಿರಿ ಮೊಳಕೆಯಲ್ಲಿ ನೋಡು ಎಂಬುದಕ್ಕೆ ನಿದರ್ಶನವಾದ ಈ ಕವಿತೆಯ ಸಾಲುಗಳು ಬಸುಪಟ್ತದ ಕಾವ್ಯ ಸಂಸ್ಕಾರವನ್ನು ಪರಿಚಯಿಸುತ್ತವೆ.
ವಿದ್ಯಾಭ್ಯಾಸ, ಅಧ್ಯಾಪಕ ವೃತ್ತಿ
ಭಾವಜೀವಿಯಾದ ಬಸುಪಟ್ತದ ಅವರು ಜ್ಞಾನದ ಹಸಿವಿನವರು ಶಾಲೆಯಲ್ಲಿ ಚುರುಕಾಗಿದ್ದರು. ಗುಳೇದಗುಡ್ಡದಲ್ಲಿ ಪ್ರಾಥಮಿಕ ಶಿಕ್ಷಣವನ್ನು ಪೂರೈಸಿದ ಅವರು ಗದಗಿನ ಮುನ್ಸಿಪಲ್ ಹೈಸ್ಕೂಲಿನಿಂದ ಮೆಟ್ರಿಕ್ಯುಲೇಶನ್ ಮುಗಿಸಿದರು (೧೯೪೩) ಬಾಗಲಕೋಟೆಯ ಬಸವೇಶ್ವರ ಕಾಲೇಜಿನಲ್ಲಿ ಇಂಟರ್ ಆರ್ಟ್ಸ್ (೧೯೪೫), ಬಾಲಿಬೆ ವಿಶ್ವವಿದ್ಯಾಲಯದ ಸೋಲಾಪುರ ಡಿ.ಎ.ವ್ಹಿ. ಕಾಲೇಜಿನಿಂದ ಬಿ.ಎ ಆನ್ಸರ್ ಪದವಿ ಪಡೆದುಕೊಂಡರು (೧೯೪೭), ಅದೇ ಕಾಲೇಜಿನಲ್ಲಿ ಕನ್ನಡ – ಇಂಗ್ಲೀಷ್ ಆಯ್ದುಕೊಂಡು ಸ್ನಾತಕೋತ್ತರ ಪದವೀಧರಾದರು (೧೯೪೯), ಕರ್ನಾಟಕ ವಿಶ್ವವಿದ್ಯಾಲಯದ ಬೆಲಗಾವಿಯ ಎಸ್.ಟಿ.ಕಾಲೇಜಿನಿಂದ ಬಿ.ಈಡಿ (೧೯೫೩) ಪದವಿ ಪಡೆದರು.
ಶಿಕ್ಷಣಾರ್ಹತೆ ಅವರನ್ನು ಮನೆಯಲ್ಲಿ ಕುಳ್ಳಿರಿಸಿಕೊಡಲಿಲ್ಲ ಬಿ.ಎ. ಆನರ್ಸ್ ಮುಗಿಸುತ್ತಲೇ ಅವರು ಸೋಲಾಪುರದ ಕಾಡದಿ ಹೈಸ್ಕೂಲಿನಲ್ಲಿ ಸಹಶಿಕ್ಷಕರಾಗಿ ಒಂದು ವರ್ಷ ದುಡಿದರು. ನಂತರ ಗುಳೇದಗುಡ್ಡದ ಮುನ್ಸಿಪಲ್ ಹೈಸ್ಕೂಲಿನಲ್ಲಿ ಸೇವೆಗೆ ಸೇರಿ ಹತ್ತು ವರ್ಷಗಳ ಕಾಲ ಸಹಶಿಕ್ಷಕರಾಗಿ (೧೯೪೯ – ೫೯), ಮತ್ತೆ ಹತು ವರ್ಷ ಅದೇ ಹೈಸ್ಕೂಲಿನ ಮುಖ್ಯೋಧ್ಯಾಪಕರಾಗಿ ದುಡಿದ ಅವರು ಸ್ಥಳೀಯ ಭಂಡಾರಿ ಕಲಾ, ವಾಣಿಜ್ಯ ಮಹಾವಿದ್ಯಾಲಯದ ಕನ್ನಡ ಉಪನ್ಯಾಸಕರೆಂದು ಕೆಲಸ ಮಾಡಿ ಮೂರು ವರ್ಷಗಳ ಬಳಿಕ ಅದೇ ಕಾಲೇಜಿನ ಪ್ರಾಚಾರ್ಯರಾಗಿ ಐದು ವರ್ಷ ಕಾರ್ಯನಿರ್ವಹಿಸಿ ೧೯೭೮ರಲ್ಲಿ ನಿವೃತ್ತರಾದರು.
ಬಸುಪಟ್ಟದ ಅಧ್ಯಾಪಕ ವೃತ್ತಿಗೆ ಹೇಳಿ ಮಾಡಿಸಿದಂತಹ ವ್ಯಕ್ತಿಯಾಗಿದ್ದರು. ಅವರದು ಪರಿಣಾಮಕಾರಿ ಬೋಧನೆ, ಅದರ ಸೊಗಡು ಸವಿದ ವಿದ್ಯಾರ್ಥಿಗಳ ಸಂಖ್ಯೆಯೂ ಅಪಾರ. ಅವರೆಲ್ಲ ಈಗಲೂ ಅದನ್ನು ಮೆಲುಕಾಡಿಸುತ್ತಾರೆ. ವಿಷಯದ ಬಗೆಗಿನ ಆಲ, ಅದರ ಮಗ್ಗಲುಗಳ ವಿಸ್ತೃತ ಅನುಭವ, ರೋಚಕತೆ. ಗಾಂಭೀರ್ಯ ವಿದ್ಯಾರ್ಥಿ ಸಮುದಾಯವನ್ನು ಸುಪ್ರೀತಗೊಳಿಸಿದ್ದಿದೆ. ಅವರಿಗೆ ಕನ್ನಡ ಮತ್ತು ಇಂಗ್ಲೀಷ್ ಎರಡರಲ್ಲಿ ಪ್ರಬುದ್ಧತೆ ಇತ್ತು. ಹೀಗಾಗಿ ನಿವೃತ್ತಿಯ ತರುವಾಯ ಅವರು ಒಂದು ವರ್ಷ ಅದೇ ಕಾಲೇಜಿನಲ್ಲಿ ಗೌರವ ಪ್ರಾಧ್ಯಾಪಕರಾಗಿ ಇಂಗ್ಲೀಷ್ ಬೋಧಿಸಿದರು.
ನಿವೃತ್ತ ಜೀವನವನ್ನು ಅವರು ಆರಾಮಾಗಿ ಕಳೆಯಬಹುದಾಗಿತ್ತು. ಆದರೆ ಅವರೊಳಗಿನ ಶಿಕ್ಷಕ ಇನ್ನೂ ಚೈತನ್ಯನಾಗಿದ್ದ. ಹೀಗಾಗಿ ಅವರು ಉತ್ತರ ಕನ್ನಡ ಜಿಲ್ಲೆಯ ಬಾಡದ ಶಿವಾಜಿ ಶಿಕ್ಷಣ ಮಹಾವಿದ್ಯಾಲಯಕ್ಕೆ ಹೋದರು. ಒಂದು ವರ್ಷದ ಅವಧಿ ಅವರ ಪ್ರಕೃತಿಯನ್ನು ಕಂಗೆಡಿಸಿತು. ಅಲ್ಲಿಯ ಅವಮಾನ ಅವರನ್ನು ಇರಗೊಡಲಿಲ್ಲ. ಹಿಂತಿರುಗಿದ ಅವರು ಇನ್ನೂ ಅಧ್ಯಾಪಕ ವೃತ್ತಿಗೆ ವಿದಾಯ ಹೇಳಬೇಕೆಂದು ನಿರ್ಧರಿಸುವ ವೇಳೆಯಲ್ಲಿ ಬಾದಮಿಯ ಶ್ರೀ ವೀರಪುಲಿಕೇಶಿ ಕಲಾ ಹಾಗೂ ವಾಣಿಜ್ಯ ಮಹಾವಿದ್ಯಾಲಯದ ಸಂಸ್ಥಾಪಕ ಪ್ರಾಚಾರ್ಯರಾಗಿ ಕಾರ್ಯನಿರ್ವಹಿಸಬೇಕಾದ ಸನ್ನಿವೇಶ ಒದಗಿಬಂತು. ಮೂರು ವರ್ಷದ ಅವರ ಸಾರಥ್ಯದಲ್ಲಿ ಕಾಲೇಜು ಸುಸ್ಥಿರಗೊಂಡಿತು. ನಂತರ ಒಂದು ವರ್ಷ ಧಾರವಾಡದ ಹುರಕಡ್ಲಿ ಅಜ್ಜಾ ಶಿಕ್ಷಣ ಸಂಸ್ಥೆಯ ಶ್ರೀಮತಿ ಕೆ.ಎಸ್. ಜಿಗಳೂರ ಮಹಿಳಾ ಕಲಾ ಹಾಗೂ ವಾಣಿಜ್ಯ ಮಹಾವಿದ್ಯಾಲಯದ ಪ್ರಾಚಾರ್ಯರಾಗಿ ಕೆಲಸ ಮಾಡಿದರು.
ಕಲಿಸುವಲ್ಲಿನ ಆಸಕ್ತಿ, ಆಡಳಿತದಲ್ಲಿನ ದಕ್ಷತೆ ಬಸುಪಟ್ಟದ ಅವರನ್ನು ಎತ್ತರಕ್ಕೆ ಒಯ್ದಿದ್ದವು. ಅಧ್ಯಯನ ಅಧ್ಯಾಪನ ಅವರ ವ್ಯಕ್ತಿತ್ವವನ್ನು ಮೆರುಗೊಳಿಸಿದ್ದವು. ಅವರ ಆರ್ಥಿಕ ಪರಿಸ್ಥಿತಿ ಉಚ್ಛಮಟ್ಟದಲ್ಲಿತ್ತು ಎನ್ನುವಂತಿರಲಿಲ್ಲವಾದರೂ ಮೊದಲಿನ ದಾರಿದ್ರ್ಯವಿರಲಿಲ್ಲ. ನೆಮ್ಮದಿಯ ಬದುಕಿಗೆ ಕೊರತೆಯಿರಲಿಲ್ಲ. ಮಕ್ಕಳ ಶಿಕ್ಷಣ, ಉದ್ಯೋಗ, ಮದುವೆ, ಹೀಗೆ ಕುಟುಂಬದ ಸೌಖ್ಯಕ್ಕಾಗಿ ಅವರು ಕೊನೆಯವರೆಗೂ ದುಡಿದರು.
ಬಸುಪಟ್ಟದ ಕುಟುಂಬ ಪ್ರೇಮಿಯಾಗಿದ್ದರು. ಓದು, ಬರಹ, ಬೋಧನೆ, ಆಡಳಿತ ಇವುಗಳ ಮಧ್ಯದಲ್ಲೂ ಅವರು ಕುಟುಂಬವನ್ನು ನಿರ್ಲಕ್ಷಿಸಿರಲಿಲ್ಲ. ಹದಿನೆಂಟು ವಯಸ್ಸಿನಲ್ಲಿ ಅವರ ಮದುವೆಯಾಗಿತ್ತು. ಧರ್ಮಪತ್ನಿ ನೀಲವ್ವ ಸಾತ್ವಿಕ ಸ್ವಾಭಾವದ ಹೆಣ್ಣು ಮಗಳು ಗಂಡ ಹೆಂಡಿರದು ಗಂಧ ತಿಡಿದ ಬದುಕು. ಪರಸ್ಪರ ತಿಳುವಳಿಕೆಯ ಪ್ರೀತಿ ತುಂಬಿದ ಆದರ್ಶದಾಂಪತ್ಯ, ನಾಲ್ವರು ಪುತ್ರರು, ಮೂವರು ಪುತ್ರಿಯರು, ಭಾವಜೀವಿ ಗಂಡನ ಬದುಕಿಗೆ ಶ್ರೇಯಸ್ಸು ತಂದ ಅನೂನತೆ ನೀಲವ್ವಳದು. ಆ ಕೃತಜ್ಞತೆಗೂ ಎನ್ನುವಂತೆ ಬಸುಪಟ್ಟದ ಅವರು ‘ಗೆ’ ಎನ್ನುವ ಪದ್ಯಗಳಲ್ಲಿ ಮಡದಿಯ ಪ್ರಭಾವವನ್ನು ನೆನಪಿಸಿಕೊಳ್ಳುತ್ತಾರೆ.
ಎನ್ ಕಣ್ ಮನದಲ್ಲಿ ನಿನ್ನ ಮೂರುತಿ ತುಂಬಿ
          ಅಗಲದೊಲು ಎಂದೆಂದು, ನೀನು ನಿಂದಿರುವೆ
          ಹೃದಯ ಗದ್ದುಗೆ ಹತ್ತಿ ಅಳುತಿಹ ಎನ್ನರನೆ
          ಎನ್ನ ಬಾಳಿಗೆ ಅತುಲ ಸೊಗುವ ತರುತಿರುವೆ
ಜತೆಗಾತಿಯ ಬಗ್ಗೆ ಹೀಗೆ ತಮ್ಮ ಮನದ ಮಿಡಿತದ ಭಾವನೆಗಳನ್ನು ಅಭಿವ್ಯಕ್ತಿಸುವ ಬಸುಪಟ್ಟರು ಕುಟುಂಬ ಪ್ರೇಮದ ಸಾತ್ವಿಕತೆಗೂ ಬೆಲೆ ತರುತ್ತಾರೆ.
ಕಾವ್ಯನೆಯ್ಗೆ
ಬಸುಪಟ್ಟದರ ಕುಲಕಸುಬು ನೇಕಾರಿಕೆ ಎಂಬುದು ಈಗಾಗಲೇ ತಿಳಿದಿರುವ ಸಂಗತಿ. ನೆಯ್ಗೆಯ ಕುಶಲಗಾರಿಕೆಯನ್ನು ಕರಗತವಾಗಿಸಿಕೊಂಡಿದ್ದ ಅವರು ಬಿಡುವಿನ ವೇಳೆಯಲ್ಲಿ ಮಗ್ಗದ ಕುಣಿಯಲ್ಲಿ ಕುಳಿತು ಸುಂದರ ಖಣಗಳನ್ನು ನೆಯ್ಯುತ್ತಿದ್ದರು. ನೂಲಿನ ಸೂಕ್ಷ್ಮ ಎಳೆಗಳನ್ನು ಒಂದರೊಳಗೊಂದು ಹಾಸುಹೊಕ್ಕಾಗಿಸುವ ನಯಗಾರಿಕೆಯನ್ನು ದಕ್ಕಿಸಿಕೊಂಡಿದ್ದ ಬಸುಪಟ್ಟದ ಕಾವ್ಯ ಸೃಷ್ಠಿಯಲ್ಲೂ ಅದನ್ನು ಗಾಢವಾಗಿಸಿ ಕೊಂಡಿದ್ದರು.
ಅವರ ಮೊದಲ ಕವನ ಸಂಕಲನ “ವೀಣಾ – ನಾದ” ಪ್ರಕಟವಾಗಿದ್ದು ೧೯೪೪ ರಲ್ಲಿ ಆಗ ಅವರಿನ್ನೂ ಇಂಟರ್ ಆರ್ಟ್ಸ ಓದುತ್ತಿದ್ದ ಸಮಯ ಅದಕ್ಕೂ ಪೂರ್ವದಲ್ಲಿ ಅವರ ಕವಿತೆಗಳು ಹಲವಾರು ಪತ್ರಿಕೆಗಳಲ್ಲಿ ಪ್ರಕಟವಾಗಿದ್ದವು. ಅವೆಲ್ಲ ಈ ಸಂಕಲನದಲ್ಲಿದ್ದವು.
‘ಅರಿಕೆ’ ಯಲ್ಲಿ ಕವಿ ಬಸುಪಟ್ಟದ ಅವರು, “ಕಬ್ಬದೊಂಟದಲ್ಲಿ ಆಟಕ್ಕೆ ಹೋದಾಗ ಕಟ್ಟಿಗಂಟಿದ ರವದೆ ತಂದುದನ್ನು ಬಿರಿದಲರನ್ನಾಯ್ದುಕೊಳ್ಳಬೇಕೆಂದು ಹೋದಾಗ ಹೂವು ನಿಲುಕದೆ ಅದರ ಕೆಲ ಪಕಳೆಗಳನ್ನು ಹರಿದುಕೊಂಡು ಬಂದುದು ನೆನಪಾಯಿತು. ಅವನ್ನೇ ತೆಗೆದುಕೊಂಡು ಪೀ ಮಾಡಿ ಊದಿದೆ. ದನಿ ಹೊರಟಿತು ಹಾಗೆ ಊದ ತೊಡಗಿದೆ. ಊದತೊಡಗಿದಂತೆ ನನಗರಿಯದೇ ನಾಲ್ಕಾರು ಸ್ವರಗಳು ಸ್ಫಟಿಸಿದವು. ವಾಣಿಯ ‘ವೀಣಾನಾದ’ ವೇ ಈ ‘ಸ್ವರ’ ಎಂದು ಭಾವಿಸಿ ಪೂಜೆ ಸಾಗಿಸಿದರೆ ಜನ ಅದೆಷ್ಟರ ಮಟ್ಟಿಗೆ ನಂಬಬಹುದು ನಮ್ಮ ಹುಡುಗತನದ ಮಾತನ್ನು? ಅಂತೂ
ವಾಣಿಯ ವೀಣೆಯ ನುಡಿಸೆ ಹೊರಟ ವೀಣಾನಾದ
          ಗಾಳಿಯಲೆಯಲಿ ಬೆರೆತು ಲೀನವಾಯಿತು
          ಇನಿದಾದ ಬಿರುನಾದ ಸರವು ನಾದವು ಬೆರೆತು
          ಒಂದೆ ನಾದವನಾಗಿ ಗಾನವಾಯ್ತು
ಎಂದು ಹೇಳಿಕೊಂಡಿದ್ದಾರೆ. ಈ ಸಂಕಲನಕ್ಕೆ ಮುನ್ನುಡಿ ಬರೆದ ಶಂಕರ್ ಮೂಗಿಯವರು “ಈ ವೀಣಾ – ನಾದ ಎಂಬ ಕವನ ಸಂಗ್ರಹದಲ್ಲಿಯ ಅನೇಕ ಕವನಗಳಲ್ಲಿ ಕವಿಯ ಪ್ರತಿಭೆ ಚೆನ್ನಾಗಿ ಒಡಮೂಡಿದೆ. ನೇಯಿಗ ‘ಬರಿದೆಲೆಯ ಬಾಲೆ’ ‘ನಲಿಯೋಣ ಬಾರಾ’ ‘ಬಾಳ್ ಬೆಳಗು’ ಈ ಕವನಗಳಲ್ಲಿ ತಮ್ಮ ಭಾವಗಳನ್ನು ಮಾರ್ಮಿಕವಾಗಿ ಚಿತ್ರಿಸಿದ್ದಾರೆ. ಅವು ಓದುಗರನ್ನು ಆನಂದಗೊಳಿಸಿ ಭಾವನೆಗಳನ್ನು ಸ್ಥಿರಗೊಳಿಸುತ್ತವೆ. ‘ಅನಿಲಂಗೆ’ ’ಸಾಮಸುಂದರಿ’ ‘ಉಷಾ’ ‘ಮಳೆಬಂತು’ ಇವೆಲ್ಲ ಕವನಗಳಲ್ಲಿ ಸೃಷ್ಠಿ ಸೌಂದರ್ಯದಿಂದೊದಗುವ ಹರುಷದ ಹೊಗರು ಕಂಡುಬರುವುದು ಮತ್ತು ಮಗುವಿನ ನಗೆ ಎಂಬ ಕವನದಲ್ಲಿ ಮಗುಗಳ ನಗೆಯೊಡನೆ ಬೆರೆತು ಆಡುವ ಕವಿಯ ಸಹಜ ಪವೃತ್ತಿಯು ತೋರುವುದು. ಇವರು ಎಳೆಯ ಕವಿಗಳು. ಈ ಮಟ್ಟದಲ್ಲಿ ಕವಿತಾ ಸಾಮರ್ಥ್ಯವು ಇದೆ ಎಂದು ಹೇಲಬಹುದು” ಎಂದು ಕವಿಯನ್ನು ಉತ್ತೇಜಿಸಿದ್ದಾರೆ.
“ರತ್ನದೀಪ” ಬಸುಪಟ್ಟದರ ಎರಡನೆಯ ಕವನ ಸಂಕಲನ. ಅದು ಪ್ರಕಟವಾದ ವರ್ಷ ೧೯೫೨. ಈ ಸಂಕಲನವನ್ನು ಕವಿ ತಮ್ಮ ವಿದ್ಯಾಗುರುಗಳಾದ ವರಕವಿ ದ.ರಾ. ಬೇಂದ್ರೆಯವರಿಗೆ ಅರ್ಪಿಸಿದ್ದಾರೆ. ಬೇಂದ್ರೆಯವರು ರಸಗಂಗೆಯಂತಿರುವ ತಮ್ಮ ವಿಚಾರವಾಹಿನಿಯಿಂದ ಬಸುಪಟ್ಟದರ ಜೀವನ ದೃಷ್ಠಿಯಿಂದ ವಿಶಾಲವಾಗಿ ಉನ್ನತ ಧ್ಯೇಯ, ಉಚ್ಚ ವಿಚಾರಗಳೆಡೆಗೆ ಹೊರಳಿಸಿದ ಗುರುವರ್ಯರೆನಿಸಿದ್ದಾರೆ.
‘ರತ್ನದೀಪ’ ಸಂಕಲನದ ಕವಿತೆಗಳ ಹುಟ್ಟಿಗೆ ಕಾರಣವಾಗಿರುವ ಸಂಗತಿಗಳನ್ನು ಕವಿ ತಮ್ಮ ‘ಅರಿಕೆ’ಯಲ್ಲಿ ಹೀಗೆ ನಿವೇದಿಸಿಕೊಂಡಿದ್ದಾರೆ. “ಈ ರತ್ನದೀಪದಲ್ಲಿ ಸಂಗ್ರಹಿಸಲ್ಪಟ್ಟ ಕವನಗಳೆಲ್ಲ ಒಂದಿಲ್ಲೊಂದು ರೀತಿಯಲ್ಲಿ ನನ್ನ ಬಾಳಿನ ಸ್ಥಿತಿಯನ್ನು ನಿರೂಪಿಸುತ್ತವೆ. ನನ್ನ ಬಾಳಿನಲ್ಲಿ ಹರಡಿದ್ದ ನಿರಾಶಮಯವಾದ ವಿಷಪೂರಿತ ವಾತವರಣವನ್ನು ನೆನದರೆ, ಮನ ಈಗಲೂ ಹೌಹಾರುತ್ತದೆ; ಈಗಲೂ ಕಂಪಿಸುತ್ತದೆ. ಬಾಳಿನ ಆ ಸಂಕಷ್ಟಗಳಿಗೆ ಹೆಗಲುಗೊಡುವ ಪ್ರಸಂಗ ಬಂದಾಗ ಜೀವ ತತ್ತರಿಸಿ ಹೋಗಿತ್ತು. ನನ್ನ ಬಾಳಿನ ಸುಖ – ದುಃಖ, ಸುಖಕ್ಕಿಂತ ಹೆಚ್ಚಾಗಿ ದುಃಖವೇ ಮನಸ್ಸನ್ನು ಭಾವನೆಗಳ ಮಲ್ಲ ಶಾಲೆಯನ್ನಾಗಿ ಮಾರ್ಪಡಿಸಿತು. ಸುಖ – ದುಃಖದ ಆ ಹಲಕೆಲವು ವಿಶಿಷ್ಟ ಸಂದರ್ಭಗಳಲ್ಲಿ ಅದೆಷ್ಟೇ ತಡೆಹಿಡಿದರೂ ಜೀವ ಸುಮ್ಮನಿರದೆ ಅವುಗಳನ್ನು ಕುರಿತು ಹಾಡಿತು. ತನ್ನ ಗೋಳನ್ನು ತೋಡಿಕೊಂಡಿತು. ಕಾರ್ಗತ್ತಲೆ ಕವಿದು ಬಂದಂತಾಗಿ ದಿಕ್ಕುಗಾಣದೆ ಜೀವತೊಳಲ ತೊಡಗಿದಾಗ, ಅಂತರಾತ್ಮ ಸಾತ್ವಿಕ ತೇಜೋಬಿಂಬವೊಂದೇ ದಾರಿತೋರಬಲ್ಲುದೆಂಬ ಭಾವನೆ ಬಂದಿತು. ಆ ಭಾವನೆಯೇ ನನ್ನ ರತ್ನದೀಪವಾಯಿತು”.
ಈ ಕೃತಿಗೆ ಮುನ್ನುಡಿ ಬರೆದ ಶ್ರೀಧರ ಖಾನೋಳಕರ “ಇದೊಂದು ಶ್ರೀ ಬಸುಪಟ್ಟದ ಅವರು ಕಟ್ಟಿದ ಸುಂದರವಾದ ಕಾವ್ಯ ಸಂಗ್ರಹ. ಹೀಚಿನಿಂದ ಹಣ್ಣು ಯಾವ ಗುಣಗಳುಳ್ಳದೆಂಬುದನ್ನು ಕಂಡು ಹಿಡಿಯುವುದು ಬಹಳ ಕಠಿಣವಾದ ಕೆಲಸ. ಈ ಕವಿತಾಮಾಲೆಯಲ್ಲಿಯ ಪ್ರತಿಯೊಂದು ಹೂವು ಸುಗಂಧಿತವಾಗಿದೆ. ಮಗಮಗಿ ಸುತ್ತಲಿರ್ಪ ನರಸುಯ್ ಪ್ರತಿಯೊಂದು ಹೂವಿನಲ್ಲಿಯೂ ಹೊರಚಿಮ್ಮುತಿದೆ. ಇದರ ಪರಿಚಯವನ್ನು ಕನ್ನಡಿಗರಿಗೆ ಮಾಡಿಕೊಡುವ ಸದ್ಭಾಗ್ಯ ನನ್ನ ಪಾಲಿಗೆ ಬಂದಿದೆ……….. ರತ್ನದೀಪವನ್ನು ಮೊದಲಿನಿಂದ ಕಡೆತನಕ ಓದಿದರೂ ಹಾಡಿದರೂ ಎಲ್ಲಿಯೂ ಕಠಿಣತೆ ಎಂಬುದೇ ಇಲ್ಲ. ಎಲ್ಲವೂ ಸರಳವಾದದ್ದು, ಸುಂದರವಾದದ್ದು ಪ್ರತಿಯೊಂದು ಪದದಲ್ಲಿ ಇದ್ದ ಅರ್ಥಕ್ಕೆ ಸರಿಯಾದ ಶೈಲಿಯೂ, ಸರಿಯಾದ ಶಬ್ದ ಮಾಧುರ್ಯವೂ ಹೊಂದಿಕೊಂಡಿರುವುದರಿಂದ ಕೆಲವು ಕವಿತೆಗಳನ್ನು ಎಷ್ಟು ಸಲ ಹಾಡಿದರೂ ಸಂತೋಷ ಕಡಿಮೆಯಾಗುವುದಿಲ್ಲವೆಂಬುದನ್ನು ಈ ಕವಿತೆಗಳನ್ನು ಹಾಡಿಯೇ ನೋಡಬೇಕು ‘ರತ್ನದೀಪ’ ಹೊಸ ಮಾದರಿಯ ಕವಿತಾ ಸಂಗ್ರಹ” ಎಂದು ಮೆಚ್ಚುಗೆ ವ್ಯಕ್ತಪಡಿಸಿದ್ದಾರೆ.
ಇದಕ್ಕೆ ಮುಕುಟಪ್ರಾಯವೆನ್ನುವಂತೆ ಬೇಂದ್ರೆಯವರ ಹರಕೆಯೂ ಇದೆ. “ಶ್ರೀ ಬಸುಪಟ್ಟದ ಅದರ ಕವಿ ದರ್ಶನವು ವೈಯಕ್ತಿಕವಾಗಿ ಪ್ರೇಮ ಪ್ರಕಾಶವನ್ನು ಸಾಮೂಹಿಕವಾಗಿ ಜ್ಞಾನಪ್ರಕಾಶವನ್ನು ಕಾಣಲು, ತೋರಲು ತವಕಿಸುತ್ತದೆ. ‘ರತ್ನದೀಪ’ ಅದರ ಮುಂಬೆಳಗಿನ ಮುಂಚೂಣಿ, ಶಿವವು ಅವರಿಗೆ ದಾರಿಯನ್ನು ತೋರಲಿ, ಶಕ್ತಿಯು ಆ ದಾರಿಯಿಂದ ನಡೆಯುವ ಸಾಮರ್ಥ್ಯ ದಯಪಾಲಿಸಲಿ. ಆಗ ಅದರ ಸೌಂದರ್ಯ” ಎಂದು ಕವಿ ಬೇಂದ್ರೆಯವರು ತಮ್ಮ ಶಿಷ್ಯನನ್ನು ಆಶೀರ್ವದಿಸಿದ್ದಾರೆ.
ಗುರುವಿನ ಹರಕೆಯೊಂದರಿಂದಲೇ ಸಂತೋಷಿಸಿದ್ದ ಬಸುಪಟ್ಟದ ಅವರ ಮೂರನೇಯ ಕವನ ಸಂಕಲನ “ಚೈತ್ರಾಗಮನ” ಕ್ಕೆ ದ.ರಾ. ಬೇಂದ್ರೆಯವರ ಮುನ್ನುಡಿ ನೀಡಿ ಅತೀವ ಪರವಶರನ್ನಾಗಿಸಿದ್ದಾರೆ. ಜೀವನದ ವಿವಿಧ ಮುಖಗಳಿಗೆ ಸಂಬಂಧಿಸಿದ ಕವನಗಳ ಈ ಸಂಕಲನ ಪ್ರಕಟವಾಗಿದ್ದು ೧೯೫೮ರಲ್ಲಿ.
“ಚೈತ್ರಾಗಮನ ಕಾವ್ಯ ಸಂಗ್ರಹ ಪ್ರಕಟಿಸಿ ಶ್ರೀ ಬಸುಪಟ್ಟದ ಅವರು ಇಂದಿನ ಕವಿಗಣದೊಳಗಿನ ತಮ್ಮ ಸ್ಥಾನವನ್ನು ಭದ್ರಪಡಿಸುತ್ತಿದ್ದಾರೆ……….. ಇಲ್ಲಿಯ ಇಪ್ಪತೊಂಬತ್ತು ಕವನಗಳಲ್ಲಿ ವಿವಿಧ ದ್ರವ್ಯವಿದೆ. ಸೌಂದರ್ಯದ ಇಣುಕು ನೋಟ, ಗುಡ್ಡ – ಹೊಳೆ – ಮರಗಳಿಂದ ಕಲಿತಾ ಪಾಠ, ಪ್ರಣಯದ ಪಲ್ಲವಿ, ವರುಷ – ವರುಷವೂ ಬಂದು ಹೋಗಿ ಒಂದೊಂದು ನೀತಿ – ನಯ, ಮಿಂಚಿಸುವ ದೀಪಾವಳಿಯ ಸೊಬಗು, ನಾಡಿನ ಆಂದೋಲನದಲ್ಲಿ ಆಗುವ ಏರಿಳಿತಗಳ ಪರಿಣಾಮ, ನಮ್ಮ ರಾಷ್ಟ್ರದ ಸುಖ ದುಃಖ ಎಲ್ಲವೂ ಕವಿ ಚಿತ್ತದಲ್ಲಿ ವಿಚಾರಲಹರಿಗಳನ್ನೋ, ಭಾವಲಹರಿಗಳನ್ನೋ ಎಬ್ಬಿಸದೇ ವ್ಯರ್ಥ ಹೋಗುವುದಿಲ್ಲ. ಆ ಲಹರಿಗಳು ಮಾತಿನಲ್ಲಿ ಕಟ್ಟುಪಡೆದು ಪುನರುದ್ದೀಪಕ ಶಕ್ತಿಯನ್ನು ಪಡೆದಿದೆ……..
ಶ್ರೀ ಬಸುಪಟ್ಟದವರ ಕಾವ್ಯ – ಪ್ರಕೃತಿ ಸುಕುಮಾರ, ಲಲಿತ, ಸೌಮ್ಯ ಅಲ್ಲಿ ಕ್ಷೋಭೆ ಹೆಚ್ಚಿಲ್ಲ ಉದ್ವೇಗದ ಲಹರಿ ಒಂದಾದರೆ, ಉತ್ಸಾಹದ ಲಹರಿ ನಾಲ್ಕು ದುಃಖ ಸಂವೇದನೆಗೆ ಅದು ಅಪರಿಚಿತವಲ್ಲ. ಆದರೆ ಅದರಲ್ಲಿ ಆಕ್ರೋಶ, ರಂಭಾಟ ಇಲ್ಲ ಅವರ ಪ್ರಣಯದ ದರ್ಶನದಲ್ಲಿ ಸ್ವಚ್ಛಂದೋನ್ಮಾದವಿಲ್ಲ ಏನಿದೆ? ಕವಿ ಜೀವನದ ಸೌಮನಸ್ಸವಿದೆ. ಅದರ ಪುಷ್ಪಲತೆಗೆ ಅವರೂ ಕಾಯಬೇಕು; ಯಾರು ಕಾಯಬೇಕು ಅಲ್ಲಿಯವರೆಗೆ ಈ ಚೈತ್ರದ ಸಿಗುರಿಗೆ ದೃಷ್ಠಿ ತಾಕದಂತೆ ಅದರ ದೈವ ಅದನ್ನು ಕಾಪಾಡುತ್ತಿದೆ. ಇದು ಒಂದು ಚಿಹ್ನೆ.
ಈ ಕವಿಯ ಉಕ್ತಿಯ ವಿಲಾಸವು ಸಾಮಾನ್ಯದ ಮಟ್ಟವನ್ನೇ ಏರಿಸುತ್ತಿದೆ. ಎಲ್ಲಿಯೂ ದಡಬಡವಿಲ್ಲ – ತಂಪು, ಮಂದ – ನುಂದ, ಮೃದಗಂಧ ವಸಂತ ಮಾರುತನ ಸಂಚಾರದಂತೆ ಇಲ್ಲಿಯ ಸೌಂದರ್ಯದರ್ಶನವು ಕಣ್ಣು ಕುಕ್ಕುವುದಿಲ್ಲ. ಆದರೂ ಸಹೃದಯರಿಗೆ ಗೋಚರವಾಗಲು ಪ್ರಯಾಸವಿಲ್ಲ ಕವಿಯ ಮುಂದಿನ ಮಾರ್ಗದಲ್ಲಿ ಬೇರೆ ದರ್ಶನ ಸುಖವು ಕಾದಿದೆ” ಎಂದು ಹೃದಯ ತುಂಬಿ ಹಾರೈಸಿದ್ದಾರೆ.
೧೯೮೯ರಲ್ಲಿ ಬಸುಪಟ್ತದ ಅವರ ‘ವೈಜಯಂತಿ’ ‘ಸತ್ತವರು ನಾವಲ್ಲ’ ಎಂಬ ಎರಡು ಕಾವ್ಯ ಸಂಗ್ರಹಗಳು ಪ್ರಕಟವಾಗಿವೆ. ಡಾ. ಎಸ್.ಎಸ್. ಬಸುಪಟ್ಟದವರ ಪೌರ ಸನ್ಮಾನ ಸಮಿತಿಯವರು ಪ್ರಕಟಿಸಿದ ‘ಸತ್ತವರು ನಾವಲ್ಲ’ ಪ್ರಕಟಿಸಿದರೆ ಧಾರವಾಡದ ಜಾಗೃತ ಭಾರತ ವೈಜಯಂತಿಯನ್ನು ಪ್ರಕಟಿಸಿದೆ.
‘ವೈಜಯಂತಿ’ ಗೆ ಚೆನ್ನವೀರ ಕಣವಿಯವರು ಬರೆದ ಮುನ್ನುಡಿಯ ಮಾತು ಗಮನಾರ್ಹವಾಗಿವೆ. ಇಲ್ಲಿಯ ವ್ನಾಲ್ವತ್ನಾಲ್ಕು ಕವನಗಳ ವಸ್ತುವಿನಲ್ಲಿ ಸಾಕಷ್ಟು ವೈವಿಧ್ಯವಿದೆ. ಪ್ರಕೃತಿ ಸೌಂದರ್ಯ, ದೈವೀಶ್ರದ್ಧೆ, ದೇಶದ ಆಗು – ಹೋಗುಗಳು, ನಾಡು – ನುಡಿಯ ಕಳಕಳಿ, ಹಬ್ಬಗಳ ಸಂಭ್ರಮ, ವಿಶಿಷ್ಟ ವ್ಯಕ್ತಿಗಳು, ಜೀವನದ ಸುಖ ದುಃಖ ಇವೆಲ್ಲವೂ ಕವಿಯ ಮನಸ್ಸಿನಲ್ಲಿ ಎಬ್ಬಿಸಿದ ವಿಚಾರ ಲಹರಿಗಳು, ಭಾವ ತರಂಗಗಳು ನುಡಿಯಲ್ಲಿ ಛಂದದ ನಡಿಗೆಯಲ್ಲಿ ಒಡಮೂಡುತ್ತ ಬಂದಿವೆ. ಜೀವನದ ಮಾಗುವಿಕೆಯಿಂದ ಒದಗುವ ಮಾಧುರ್ಯವನ್ನು ಒಂದಲ್ಲ ಒಂದು ರೀತಿಯಲ್ಲಿ ಈ ಕವನಗಳು ಓದುಗರಿಗೆ ನೀಡಬಲ್ಲವು……..
ನವೋದಯ ಮಾರ್ಗದ ಸಾಲುಮರಗಳು ನೆರಳಿನಲ್ಲಿ ಸಾಗಿ ಬಂದಿರುವ ಬಸುಪಟ್ಟದ ಅದೇ ನಂದ – ಬಂಧಕ್ಕೆ; ಅದೇ ತಂತು – ಇಂತಿಗೆ, ಅದೇ ಭಾಷೆ – ಭಾವಕ್ಕೆ ಒಳಗಾಗಿದ್ದಾರೆ……..” ಈ ಮಾತುಗಳು ಬಸುಪಟ್ಟದರ ಒಟ್ಟು ಕಾವ್ಯಕ್ರಿಯೆಯ ವ್ಯಾಖ್ಯಾನವೆನಿಸಿದೆ.
ಆದರೆ ‘ಸತ್ತವರು ನಾವಲ್ಲ’ ಕವನಗಳಲ್ಲಿ ನವ್ಯದ ವಿನ್ಯಾಸವನ್ನೂ ಕವಿ ಬಳಸಿಕೊಳ್ಳುವ ಪ್ರಯತ್ನ ಮಾಡಿದ್ದಾರೆ. ಮನುಷ್ಯ ಜೀವನದ ಮೌಲ್ಯಗಳನ್ನು ಪಲ್ಲಟವಾಗುವ ಸಂದರ್ಭಗಳನ್ನು ಸವಲಾಗಿ ಸ್ವೀಕರಿಸುವ ಮನೋಧರ್ಮವನ್ನು ವ್ಯಕ್ತಪಡಿಸಿದ್ದಾರೆ. ಮೂವತ್ತೊಂದು ಕವಿತೆಗಳಲ್ಲಿ ವೈವಿಧ್ಯತೆ ಹರಡಿಗೊಂಡಿದೆ. ಬದುಕಿನ ಜಿಗುಟತನವಿದೆ ವ್ಯವಸ್ಥೆಯ ಬಗ್ಗೆ ಆಕ್ರೋಶವು ಅದನ್ನು ಹಾಳುಗೆಡುವಿದ ನೀಚರ ಬಗ್ಗೆ ಎಚ್ಚರಿಕೆಯೂ ಕವಿಯ ಕಾಳಜಿಯನ್ನು ಪ್ರಧಾನವಾಗಿ ತೋರಿಸುತ್ತವೆ.
ನಿಸರ್ಗದೊಲವು
ಕವಿಯ ಕಾವ್ಯಕ್ಕೆ ಪ್ರೇರಕವಾದದ್ದು ನಿಸರ್ಗ ಮಲೆನಾಡಿನ ಪ್ರಕೃತಿಯ ಚೇಲುವಿನಷ್ಟು ಬಯಲುನಾಡಿನ ಪ್ರಕೃತಿ ಚೆಲುವು ಶ್ರೀಮಂತವಲ್ಲವಾದರೂ ಅದಕ್ಕೆ ಅದರದೇ ಆದ ವಿಶಿಷ್ಟತೆಯಿದೆ. ಅದರ ಆಹ್ಲಾದತೆಗೆ ಕವಿ ಬಸುಪಟ್ಟದ ಮಾರು ಹೋಗಿದ್ದಾರೆ. ಅಲ್ಲಿನ ಗುಡ್ಡ – ಬೆಟ್ಟ, ಹೊಳೆ – ಹಳ್ಳ, ಗಿಡಮರ, ಹೂವು – ಬಳ್ಳಿಗಳ ಸೆಳೆತಕ್ಕೆ ಒಳಗಾಗಿದ್ದಾರೆ. ಬಾನು – ಭೂಮಿ, ಗಾಳಿ – ಬೆಳಕಿಗೆ ಅರಳಿಕೊಂಡಿದ್ದಾರೆ. ಹೀಗಾಗಿ ನಿಸರ್ಗ ಕುರಿತು ಹಾಡುವ ಅವರ ದನಿಗೆ ದಣಿವು ಎಂಬುದೇ ಇಲ್ಲ. ಪ್ರಕೃತಿ ದರ್ಶನದಿಂದ ಮನುಷ್ಯ ಬದುಕಿಗೆ ದೊರಕುವ ಹೊಸ ಚೈತನ್ಯ ಅವರಿಗೆ ಮಹತ್ವಪೂರ್ಣವೆನಿಸದೇ ಇಲ್ಲ.
ಕವಿಯ ಕಣ್ಣಿಗೆ ನೆಲವೆಲ್ಲ ಸುಂದರವಾಗಿ ಚೆಲುವಿನ ಐಸಿರಿಯಿಂದ ಮರೆಯುತಿದೆ. ದವಸ – ಧಾನ್ಯ. ರುಚಿಯಾದ ಹಣ್ಣು ಹಂಪಲ ಸಂವೃದ್ಧಿಯ ನೆಲ ಜಗ ಜೀವರನ್ನು ಹರುಷದ ಹಳೆಯಲಿ ತಣಿಸುವಂತೆ ಕಾಣಿಸುತ್ತಿದೆ. ಸುಮಗಳು “ತನ್ನಂತೆ ಮಾನವನ ಬಾಳಿರುವುದೆಂದು” ಸಾರಿದರೆ, ಸೌಂದರ್ಯ ದಾಸರನು ಸಂಪ್ರೀಯಗೊಳಿಸುವ ನೇಸರನನ್ನು ಮೂಡಲವನೀತೆ ಹಣೆಗೆ ಕುಂಕುಮವಿಟ್ಟು ಸ್ವಾಗತಿಸಿದರೆ, ಗಿರಿ – ಗಗನಗಳು ಗಲ್ಲಗಲ್ಲವ ಹಚ್ಚಿ ಲಲ್ಲೆಯಾ ತಾನಾಡುವಂತೆ ತೋರುತ್ತವೆ. ‘ಜಗದೊಳಗೆ ಲಯ ವೆಂಬುದಿಲ್ಲವಾತ್ಮಕ’ ಎಂದು ಜೀವ ಕೋಗಿಲೆ ಹಾಡಿಕೊಂಡರೆ ನೀಲಿಯ ಆಕಾಶದ ಮೇಲೆ ತೇಲುವ ಪಕ್ಷಿ ದೇವನು ಕತ್ತಿ ನಿಲಿಸಿರುವ ನಕ್ಷಿಯಂತೆ ಕಾಣಿಸುತ್ತದೆ. ಹಕ್ಕಿಗಳ ಕಲರವ ಗಂಧರ್ವ ಕಿನ್ನರದ ರಮಣೀಯ ಕಂಠಕ್ಕೆ ಸಮಾನವಾಗಿದೆ. ಸಂತೆ ಹೆಣ್ಣಿನ ಮೋಗವು ಸೂಸುಗೆಂಪಾಗಿದೆ. ಚಂದಿರನು ವಿಶ್ವಹೂಜೆಯಲಿ ಹಾಲನು ತುಂಬಿ ತಂದು ಜನತೆಯ ನಲಿವು ಹೆಚ್ಚಿಸಿದ್ದಾನೆ. ಮುರುಳೀಧರ ಜಗದೊಳಗೆಲ್ಲೆಡೆ ಜೀವ ತುಂಬಿದ್ದಾನೆ. ಭಾರತ ಮಾತೆಯ ವರಧಾನ ಹರಿಯಲು ನಸುಕಿನ ನೇಸರ ರನ್ನದ ಹರಳು ಕೆಚ್ಚಿದ ಚಿನ್ನದ ರಥವೆರಿದ್ದಾನೆ. ತಾರೆಯು ನಾಡ ಮಾತೆಯ ಮುಕುಟಕೆ ಕೆಚ್ಚಿದ ರತ್ನದ ಹಾಗೆ ಹೊಳೆದಿದೆ. ಜಗದೊಳಿರುವ ಪ್ರಾಣ ತಂತುಯೆನಿಸಿರುವ ಮಳ ಇಳೆಗೆ ಬಂದು ಹೊಸಕಳೆ ತಂದಿದೆ. ಮರವೊಂದು “ಸುಳಿಗಾಳಿ, ಫಲಪುಷ್ಪ, ನೆಳಲುಗಳ ನರ್ಪಿಸುತ| ಈ ಜಗದ ಸೇಲೆಯನು ಕೈಕೊಂಡರೆ”, ‘ಹೊಳೆ’ಯೊಂದು
ತುಂಬು ಹೊಳೆ ತಾ ಹರಿದು ದೂರದೂರದಲಿರುವ
          ಎರಡು ದಡಗಳನಿಲ್ಲಿ ಕೂಡಿಸುತಲಿಹುದು;
          ಎರಡೆಲ್ಲ ಒಂದಾಗಿ ನಿಂದಿರಲಿ ಬಾಳಿನಲಿ”
          ಎಂಬ ನುಡಿಯನು ಇಳೆಗೆ ಊಡಿಸುತಲಿಹುದು
          (ಹೊಳೆ – ಚೈತ್ರಾಗಮನ)
ಹೀಗೆ ನಿಸರ್ಗದ ಸತ್ಯಸೌಂದರ್ಯಕ್ಕೆ ಮಾರು ಹೋದ ಕವಿ ಅಲ್ಲಿ ದೇವಕಾರುಣ್ಯವನ್ನು ದರ್ಶಿಸುತ್ತಾನೆ. ಅಲ್ಲಿರುವ ಚೈತನ್ಯ ತನ್ನ ಬದುಕಿಗೆ ಶ್ರೇಯಸ್ಸು ತರಬಲ್ಲದೆಂದು ನಂಬುತ್ತಾನೆ. ಅ ನಂಬಿಕೆಯಲ್ಲಿ ಭಯ ನೀಗಿಕೊಳ್ಳಲು ಕಾತರಿಸುತ್ತಾನೆ.
ನಿನ್ನ ಕರುಣೆಯ ಕಿರಣ ಕಣಕಣದಿ ತೋರಿಬರೆ
          ನಾನೇಕೆ ಭಯಪಡಲಿ ಓ ಎನ್ನ ದೊರೆಯೆ?
          ನಿನ್ನ ಕರುಣೆಯ ಕಿರಣ ಸ್ಪರ್ಶಮಾತ್ರದಿ ಇಲ್ಲಿ
          ಪ್ರತಿವಸ್ತು ತಾವೆಲ್ಲ ಚೈತನ್ಯದಾ ಸರಿಯೆ
(ನಿನ್ನ ಕರುಣೆ – ವೈಜಯಂತಿ)
ಜೀವಪ್ರೀತಿ – ಲೋಕಪ್ರೀತಿ
ಕವಿ ಬಸುಪಟ್ಟದರು ಜೀವಪ್ರೀತಿಯ ತುಡಿತವುಳ್ಳವರು. ಆದರೆ ದುಃಖ ದುಗುಡಗಳು ಹೂವಕೊರೆವ ಕೀತದಂತೆ ಮನವನ್ನು ಘಾಸಿಗೊಳಿಸಿದ ಕ್ಷಣದಲ್ಲಿ ಜೀವದ ಬಗ್ಗೆ ಬೇಸರ ಹುಟ್ಟಿ ‘ಸಾವಹೂವೇ ಬೇಗ ಬಾರ | ಮಧುರ ಸೊಗವ ಬೇಗ ತಾರ’ ಎಂದು ಹಂಬಲಿಸಿದವರು ಆವರಿಸಿದ ಭಯ, ಬದುಕಿಗೆ ಆಸ್ಪದವೇ ಇಲ್ಲವೆನ್ನುವ ಸನ್ನಿವೇಶ ಸೃಷ್ಟಿಸಿದಾಗ ಕವಿ ಮೃತ್ಯುದೇವಿಯನ್ನು ಕರೆದಿದ್ದಿದೆ. ಆದರೆ ಬದುಕಿನ ಉತ್ಸಾಹಕ್ಕೆ ಪ್ರೇರಣೆ ದೊರೆತಾಕ್ಷನ ಸಾವನ್ನು ಮರೆತು, ಎದೆಯನ್ನು ಗಟ್ಟಿಗೊಳಿಸಿಕೊಂಡು ಸಾವಿಗಾಗಿ ಕಾತರಿಸುವವರನ್ನು ದೃಢಗೊಳಿಸುವಲ್ಲಿ ಕವಿ ಆಸ್ಥೆ ತೋರುತ್ತಾರೆ.
ಬೀಳುಗಳ ನೋಡಿ ನೀ ಬೆಚ್ಚಬೇಡ
          ಬಾಳಿನಲಿ ಅವುಗಳನೆ ನೆಚ್ಚಬೇಡ;
          ಬೀಳಿನೊಲು ಏಳಿಹವು ಬಾಳಿನೊಳಗೆ
          ಮುನ್ನುಗ್ಗು ಇದನರಿತು ನೀನು ನೀನ್ನೊಳಗೆ
          (ಏಳುಏಳಲೆ ಜೀವ – ರತ್ನದೀಪ)
ಹೀಗೆಂದು ಬರಿ ಹೇಳುವುದಿಲ್ಲ. ಅದಕ್ಕೆ ರತ್ನದೀಪದ ಭರವಸೆ ನೀಡುತ್ತಾರೆ.
ತಾಯಸದ ತಮವು ಸುತ್ತೆಲ್ಲ ತುಂಬಿ ನಿಂತಿಹುದು ಬಾಳಿನಲ್ಲಿ
          ರಾಜಸದ ಹಕ್ಕಿ ತಾಮಸದಿ ಸಿಕ್ಕು ತೊಳಲುವುದು ಗೋಳಿನಲ್ಲಿ
          ಕೈಹಿಡಿದು ನಡೆಸು ನೀನೆಮ್ಮ ಜೀವನದ ಏಳುಬೀಳಿನಲ್ಲಿ
          ಸಾತ್ವಿಕದ ಶುಭ್ರ ಹೊಂಬೆಳಕ ಹರಿಸಿ ಈ ಜಗದ ಕೇಳಿಯಲ್ಲಿ
          (ರತ್ನದೀಪ)
ಸಾತ್ವಿಕದ ಶುಭ್ರ ಹೊಂಬೆಳಕು ಮನಸ್ಸಿನ ಮೇಲೆ ಹರಿದ ಮೇಲೆ ಅಲ್ಲಿ ದುಃಖಕ್ಕೆ ಅವಕಾಶವೇ ಇಲ್ಲ ಎಂಬ ವಿಶ್ವಾಸವನ್ನು ಕವಿ ಅಭಿವ್ಯಕ್ತಿಸುತ್ತಾರೆ. ಜೀವಶಕ್ತಿ ರತ್ನದೀಪದಿಂದಲೇ ಸಾಧ್ಯ “ಬೆಳಕು ಬೆಳಕು ಮಡುಗಟ್ಟಿ ಮನದ ಹೊರಗು ಒಳಗು ನಿಂತರೆ ಜೀವನಕೆ ಅದುವೆ ಚೆನ್ನ” “ನೆಳಲಿಹುದು ಬೆಳಕಿಹುದು ಬಾಳಿದಲಿ | ನೆಮ್ಮದಿಯು ಬಂದುದನು ತಾಳಿದಲ್ಲಿ” (ಏಳು, ಏಳಲೆ ಜೀವ) ಕಷ್ಟಗಳ ನಿವಾರಣೆಗೆ ನಗುವೊಂದೇ ಮದ್ದು ನಗುವಿರಲಿ ಅನವರತ ಎನ್ನುತ್ತಾರೆ ಕವಿ ಜಗವನ್ನು ತಬ್ಬಿರುವ ಹೊಗೆ ಮಂಜು ಶಾಸ್ವತವಲ್ಲ, ಕಳವಳ ಹುಟ್ಟಿಸುವ ಹದ್ದುಗಳ ಹಾರಾಟ ಕಾಗೆಗಳ ಕಿರುಚಾಟಗಳು ಅಶುಭವೆನ್ನದೆ ಮುನ್ನುಡಿಯಲು ಕವಿ ಕರೆನೀಡುತ್ತಾರೆ. ಗುಡುಗು ಸಿಡಿಲಬ್ಬರ ಹೀಗೆ ಉಳಿಯುವುದಿಲ್ಲ ಇಂದು ಮುಳುಗಿದ ಭಾನು ನಾಳೆ ವರಯಿಸದೇ ಇರುವುದಿಲ್ಲ. ಕತ್ತಲೆಯನ್ನು ಬದಿಗೊತ್ತಿ ಬೆಳಕು ಬಂದೇ ಬರುವುದು.
ಬಾಳಿದುವು ಸಂಗ್ರಾಮ, ಇಳೆಯ ರಣ…..ರಂಗ!
          ಮನುಜನವ ಹೋರಾಡುತಿಹ ವೀರಸಿಂಗ;
          ತೂಗುದೊಟ್ಟಿಲದಿಂದ ಗೋರಿಗಟ್ಟುವ…ವರೆಗೆ
          ಸಂತತವು ಸಂಗ್ರಾಮ ಸಾಗೆ ಸಾಗುವುದಿಲ್ಲ
          (ಸಂಗ್ರಾಮ – ಚೈತ್ರಾಗಮನ)
ಬಂದುದನು ಎದುರಿಸುವ ಮನುಜನು ಮಾತ್ರ ಮುಂದೆ ಸಾಗಲು ಸಾಧ್ಯ. ಅದಕ್ಕೆ ಧೈರ್ಯಬೇಕು. ಸಂಗ್ರಾಮಕ್ಕೆ ಹೆದರುವಂತಿಲ್ಲ ಸೋಲನ್ನು ನೆನೆಯುವಂತಿಲ್ಲ. ಗೆಲವು ಪಡೆದು ಹೆಮ್ಮೆಯಿಂದ ಬೀಗುವ ಕನಸುಗಾರಿಕೆ ಬದುಕನ್ನು ಆನಂದಮಯ ಗೊಳಿಸುವುದು. ಕವಿಯ ಈ ಆಶಯ ಜೀವಪ್ರೀತಿಯ ತಹತಹಿಕೆಯಾಗಿದೆ.
ಜೀವ ಪ್ರೀತಿಯೊಂದಿಗೆ ಮನುಷ್ಯನಿಗೆ ಲೋಕ ಪ್ರೀತಿಯೂ ಇರಬೇಕೆನ್ನುತ್ತಾರೆ ಕವಿ ಸ್ವಾರ್ಥಕ್ಕಾಗಿ ಬಾಳುವುದು ಬಾಳಲ್ಲ. ತನ್ನಂತೆ ಇತರರೂ ಬದುಕಬೇಕು ಲೋಕಪ್ರೀತಿ ಅವನ ಮೌಲ್ಯವನ್ನು ಹೆಚ್ಚಿಸುವುದು ವೈಯಕ್ತಿಕ ತೆವಲಿಗಾಗಿ ಜೀವಿಸುವವರಿಗೆ ಸಮಾಧಾನವೆಂಬುದೇ ಇರುವುದಿಲ್ಲ. ಕೆಡಕು ಮಾಡುವವರಿಗೆ ಉಳಿಗಾಲವೂ ಇಲ್ಲ. ಹಾದಿ ಬಿಡುವ ಹರಲಿ ಹೊರುವವರಿಗೆ ಬಾಳಿನ ದಾರಿಯೂ ಇಲ್ಲ. ಮನುಷ್ಯ ಮನುಷ್ಯನನ್ನು ಪ್ರೀತಿಸುವುದರ ಕಡೆಗೆ ಗಮನ ಕೊಡಬೇಕು. ತರತಮ ಭಾವನೆಯ ಕ್ಲೀಕ್ಷೆಯನ್ನು ಕಳೆದುಕೊಳ್ಳಬೇಕು.
ಮೇಲು – ಕೀಲುಗಳೆಂಬ, ಹಿರಿ – ಕಿರಿಯ ಎಂದೆಂಬ
          ಭೇಧ – ಭಾವಗಳೆಲ್ಲ ಹೂಳಿಬಿಡಲಿ
          ನಾವೆಲ್ಲ ಒಂದೆಂಬ ಸಮತೆಯಾ ಭಾವವದು
          ಭರತಜರ ಮನವನ್ನೆ ಆಳಿಬಿಡಲಿ
          (ಹೊಸದಿನ – ರತ್ನದೀಪ)
ಸಮತೆ ಮನುಷ್ಯರನ್ನು ಆಳಿದಾಗ ಲೋಕಪ್ರೀತಿಗೆ ಗೌರವ ದೊರಕುವುದು. ಒಡಲಲ್ಲಿ ವಿಷವಿಟ್ಟುಕೊಂಡು ಪ್ರೀತಿಯ ಮಾತು ಆಡಿದರೆ ಸಮತೆ ಗಟ್ಟಿಯಾಗಿರಲು ಸಾಧ್ಯವಿಲ್ಲ ಎಂಬುದನ್ನು ಮನಗಾಣಿಸಿ ಕೊಡುತ್ತಾನೆ ಕವಿ.
ಆದರ್ಶಗಳ ಉಲಿತ
ಮನುಷ್ಯ ಜೀವನದ ಮೌಲ್ಯಗಳು ಆದರ್ಶಗಳ ಪ್ರಭಾವಕ್ಕೊಳಗಾದ ಕವಿ ತಮ್ಮ ಕಾವ್ಯದಲ್ಲಿ ಅವನೆಲ್ಲ ಅಭಿವ್ಯಕ್ತಿಸಲು ಹಾತೊರೆದಿದ್ದಾರೆ. ಅವರ ಕಾಲಘಟ್ಟದಲ್ಲಿ ಈ ಮೌಲ್ಯ ಆದರ್ಶಗಳಿಗೆ ಹೆಚ್ಚು ಗೌರವಾದರಗಳಿದ್ದವು ಎಂಬುದು ಮಿಥ್ಯವಲ್ಲ. ಅಂದಿನ ಬದುಕು ಇಂದಿನಂತೆ ವ್ಯವಹಾರಿಕವಾಗಿರಲಿಲ್ಲ ವ್ಯಕ್ತಿತ್ವ ದ್ವಂದ್ವಕ್ಕೊಳಗಾಗಿ ಸ್ವಾರ್ಥವನ್ನು ವಿಜೃಂಭಿಸಿರಲಿಲ್ಲ ಎಲ್ಲರದೂ ತೆರೆದ ಮನಸ್ಸು ಹರಾಮಿ ಗಬ್ಬುಗೌರಿಗೆ ಆಸೆಪಡದ ಸ್ವಂತದ ದುಡಿಮೆಯಿಂದ ಬದುಕಿನ ಸುಖ ಅನುಭವಿಸುವ ದಾವಂತ ಅದರನುಭವದ ಪಕ್ವತೆಯನ್ನು ದಕ್ಕಿಸಿಕೊಂಡಿರುವ ಕವಿ,
ಮುಂದಿನ ಬೇಯ್ಬ್ಯಾಡ ಮಂದೀದು ಒಯ್ಯ್ಬಾಡ
          ಮಂದೀಯ ಕಂಡಾಸೆ ಪಡಬೇಡಾ
          ಬಂದಷ್ಟೆ ಬರಲೆಂದು ಬಂದದ್ದೆ ಇರಲೆಂದು
          ದುಡಿದುಣ್ಣು ಆಸೆ ನೀ ಬಿಡಬೇಡ
          (ಬರುತ್ಸನ, ಇರತಾನ – ವೈಜಯಂತಿ)
ಎಂದು ಎಚ್ಚರಿಸಿದ್ದಾರೆ. ಬೇರೆಯವರ ಬೆವರಿನ ಫಲವನ್ನು ದಾರ್ಷ್ಟ್ಯತನದಿಂದ ದಕ್ಕಿಸಿಕೊಳ್ಳುವುದಾಗಲಿ ಬೇರೆಯವರ ಸಿರಿಸಂಪತ್ತನ್ನು ಕಂಡು ಕರಬುವುದಾಗಲಿ
ಯಾರಿಗೂ ಸಲ್ಲದು.
ಧನಕನ ಚಿರವಲ್ಲ ಮನೆಮಠವು ಸ್ಥಿರವಲ್ಲ
          ಗುಣವದುವೆ ತೋರಿತಿಹುದು
(ಗುಣವೇ ಚಿರ – ವೈಜಯಂತಿ)
ಈ ಗುಣದಿಂದ ಬಾಳಹಿರಿಮೆ ಸಾಧ್ಯ ಎನ್ನುವ ಕವಿ ದುಡಿಮೆಯಲ್ಲಿ ತೊಡಗಿಸಿಕೊಳ್ಳಲು ಒತ್ತಾಯಿಸುತ್ತಾನೆ. ಹೀಗೆ ದುಡಿಮೆಯಾವಾಗಲೂ ಫಲಾಪೇಕ್ಷಿಯ ಪರಿಣಾಮಕ್ಕೆ ಮನುಷ್ಯ ಎದೆಗೂಡಲು ಸಿದ್ದನಾಗಿರಬೇಕೆನ್ನುತ್ತಾರೆ.
ನಮ್ಮ ದುಡಿಮೆಗೆ ಫಲವು ಬಾರದಿದ್ದರು ಕೂಡ
          ಜೋಲುಮೋರೆಯ ಮಾತು ಬೇಡ ನಮಗೆ;
          ದುಡಿಮೆಯಲಿ ಸಂತಸವ ಪಡೆಯುವ ಶಕುತಿಯನು
          ಆ ದೇವ ಕರುಣಿಸಲಿ ಎಂದೆಂದು ನಮಗೆ
(ಅಚಲಶ್ರದ್ಧೆ – ವೈಜಯಂತಿ)
ಎಂದು ಅಪೇಕ್ಷಿಸುತ್ತಾರೆ. ಬಸುಪಟ್ಟದರ ಕೂಡಾ ಹೀಗೆ ಬದುಕಿದರು. ಬೇರೆಯವರು ಮುಂದೆ ಹೋಗುವುದನ್ನು ನೋಡಿ ಅಸೂಯೆ ಪಡದೆ ತಮ್ಮ ಇರುವಿಕೆಯಲ್ಲಿ ಸಂತೃಪ್ತಿ ಪಡೆದುಕೊಂಡಿದ್ದರು.
ಡಾ. ಎಸ್.ಎಸ್. ಬಸುಪಟ್ಟದ (೨)
ರಸಿಕತೆ ಮತ್ತು ದಾಂಪತ್ಯದ ಸೊಗಸು
ಬದುಕಿನ ತಳಮಳದ ನಡುವೆಯೂ ಕವಿ ಸಂಸಾರದ ರಸಿಕತೆಯನ್ನು ತಮ್ಮ ಜೀಹೋಲ್ಲಸಕ್ಕೆ ದ್ರವ್ಯವಾಗಿಸಿಕೊಂಡು ಅದನ್ನು ಸಹೃದಯರಿಗೂ ಹಂಚಿ ಸಂತಸ ಪಟ್ಟವರು. ಕೊಡ ಹೊತ್ತ ಬಾಲೆಯ ಚೆಲುವಿಕೆಗೆ ಮನಸೋತು ಮೋಹಿಸುವ ಮನದ ಮೌನ ಮತಿಸಲೆಂದು ಬಂದ ಹೆಣ್ಣನ್ನು ಮಾಯಮಾಧುರಿ, ಕಣ್ಮಣಿ, ಸ್ವರ್ಗ ಸುಂದರಿ, ಸುಂದರಾಂಗಿಣಿ, ಅಪ್ಪರಾಂಗಿಣಿ, ಜಪದಜವ್ವನೆ ಎಂದು ಕರೆದು ಆನಂದಿಸುವ ರೀತಿ ಎಲ್ಲರಿಗೂ ಪ್ರಿಯವೆನಿಸುವುದು.
ಕಾರವಾರದ ಹುಡುಗಿಯನ್ನು ಕಂಡಾಗ ಉಕ್ಕಿದ ರಸಿಕತೆಯ ಪರಿಣಾಮ ಇನ್ನೂ ಅದ್ಭುತ
ಒಂದೆ ನಿಮಿಷದ ನಿನ್ನ ಸೂಸುಗೆಂಪಿನ ಕೆನ್ನೆ
          ಮನಕೆ ಕಚಗುಳಿ ಇಟ್ಟು ಕುಣಿಸುತಿಹುದು;
          ಸುಪ್ತಕಾಮದ ಸುರುಳಿ ಎಡೆಬಿಡದೆ ಹೊಡಮರಳಿ
          ಏನೆನೋ ಮನದಲ್ಲಿ ಗುಣಿಸುತಿಹುದು
(ಕಾರವಾರದ ಹುಡುಗಿ – ವೈಜಯಂತಿ)
ಮನುಷ್ಯನ ರಸಿಕತೆಗೆ ಸಂಕೇತವೆನಿಸಿದ ಹುಣಸೆ ಗಿಡವನ್ನು ಕವಿ ವರ್ಣಿಸುವ ರೀತಿ ಅತ್ಯಂತ ರಮ್ಯವೆನಿಸಿದೆ.
ಹುಣಸೆ ಗಿಡ ಮುಪ್ಪಾದರೂ ಹುಳಿಗೆ ಮುಪ್ಪೇ?
ನಾ ಹುಟ್ಟುವ ಮೊದಲು ಹುಟ್ಟಿತ್ತು
ನಾ ಬೆಳೆದ ಮುನ್ನವೇ ಅದು ಬೆಳೆದು ನಿಂತಿತ್ತು
ಹಿಂದೆ ಪಾಕಕ್ಕೆ ಬಂದ ಆ ಹುಣಸೆ
ಲೋಕಕ್ಕೆ ತನ್ನ ರುಚಿಯಿಂದ ತಣ್ಣಸಿ
ಜನರ ಕಣ್ಣದನು ಕಣ್ಣಾರೆ ಕಂಡು
ಇನ್ನೂ ಅದರೆಡೆಗೆ ನೋಡಿಯೇ ನೊಡುತಿದೆ
ಹೀಗಿದ್ದ ಆ ಹುಣಸೆ ಇಂದೂ ಕಾಣುತಿದೆ
ಪಾಕಕ್ಕೆ ಬಂದ ಆ ಡೊಗರುಗಾಯನು ಹೊತ್ತು
ಮಣ್ಣವಾಸನೆ ಹೀರಿ
ಹುಳಿ ಉಪ್ಪು ಕಾರವನ್ನುಂಡು ಬೆಳೆದ ಪೈ
ಬಿಡಬಹುದೇ ಎಂದಾದರೂ ತನ್ನ ಕೈ?
ಹುಣಸೆಯಂತೆ ಜೀವ ಪ್ರೀತಿಯ ಮನುಷ್ಯನ ರಸಿಕತೆ ಲವಲವಿಕೆಯಿಂದ ಇರುವುದನ್ನು ಮೇಲಿನ ಸಾಲುಗಳು ಪರಿಣಾಮಕಾರಿಯಾಗಿಯೇ ವಿವರಿಸುತ್ತವೆ.
ದಾಂಪತ್ಯದ ಸಂಭ್ರಮವನ್ನು ಕವಿ ಅತ್ಯಂತ ಸಂಭ್ರಮದಿಂದಲೇ ಬಣ್ಣಿಸುತ್ತಾರೆ. ದಾಂಪತ್ಯ ಕಾವ್ಯಕ್ಕೆ ಪ್ರಿಯವಾದ ವಸ್ತು, ಗಂಡ – ಹೆಂಡತಿಯರ ವಿಶಿಷ್ಟ ಸಂಬಂಧವನ್ನು ಅಭಿವ್ಯಕ್ತಿಸುವ ದಾಂಪತ್ಯದಲ್ಲಿ ಅಸಾಮನ್ಯ ಸ್ವಾರಸ್ಯವಿದೆ. ಅದು ಮಧುರವಾಗಿದ್ದಷ್ಟು ಸಾರವತ್ತಾಗಿರುವುದು. ಕನ್ನಡ ಸಾಹಿತ್ಯದಲ್ಲಿ ದಾಂಪತ್ಯ ಗೀತೆಗಳಿಗೆ ತನ್ನದೇ ಆದ ವರ್ಚಸ್ಸುಯಿದೆ. ಕವಿ ಬಸುಪಟ್ಟದ ಕೂಡಾ ತಮ್ಮ ಬಾಳಿನ ಜೊತೆಗಾತಿಯ ವ್ಯಕ್ತಿತ್ವವನ್ನು ಲವಲವಿಕೆ, ಅರ್ಥವತ್ತಾದ, ಮಾತುಗಳಲ್ಲಿ ರೆಬಸುತ್ತಾರೆ.
ಅವರ ‘ಗೆ’ ಎನ್ನುವ ಎರಡು ಕವಿತೆಗಳಲ್ಲಿ ಸಂಗಾತಿ ಬಗೆಗಿನ ಒಲವು ಯೋಘವಾಗಿ ಪ್ರಕಟವಾಗಿದೆ.
ನೀನೆ ಎನ್ನ ಜೀವದರಳು
          ನಿನ್ನೊಲುಮೆಯ ಅದರ ಹುರುಳು
          ನೀನು ಬಳಿಯ ಬಂದು ಸುಳಿಯೆ
          ಬಂತೂ ಸ್ವರ್ಗ ಜೀವ ಬಳಿಯೆ
ಎಂದು ಕವಿ ಹೃದಯ ತೃಪ್ತಿಯಿಂದ ಮಿಡಿಯುತ್ತದೆ. ಮನಕೆ ಹಬ್ಬ ತರುವ ಸಂಗಾತಿಯ ಸಹವಾಸದಿಂದ ಭಾಗ್ಯ ಕಂಡ ಕವಿ ‘ತನು ನಿನ್ನದು ಮನು ನಿನ್ನದು ಆತ್ಮ ಪರಮ ನಿನ್ನದು’ ಎಂದೂ ಅವಳಿಗೆ ಶರಣಾಗತನಾಗುತ್ತಾರೆ.
ಮಡದಿಯ ವ್ಯಕ್ತಿತ್ವದ ಪರಿಣಾಮ ಕವಿಗೆ ಮಹೋನ್ನತವೆನಿಸಿದೆ
          ದೃಷ್ಟಿ ಕೂಡಿದ ಚಣಕೆ ಹೊಸ ಸೃಷ್ಠಿ ಕಾಣುವುದು
          ಹೊಸ ಚೆಲುವು ಹೊಸ ನಿಲುವು ಹೊಸಹೊಸದೆ ಎಲ್ಲವೂ;
          ಹೊಸಭಾವ ಹೊಸತಾವುದೋ ಉಸಿರನೂರಿ ಬಿಡೆ
          ಬೇವಿರದೆ ಎಲ್ಲೆಡೆಯೂ ಬೆಲ್ಲವೇ ಬೆಲ್ಲವು
          ನೆಮ್ಮದಿಯನ್ನು ಹರಳುಗಟ್ಟಿಸುವ ಈ ಕಾರಣದಿಂದ ಕವಿ
          ನೋಡಿದೆನು ಕಣ್ತುಂಬ ನೋಡಿಯೇ ನೋಡಿದೆನು
          ಇಂಥ ಚೆಲುವಿನ ಚೆನ್ನೆ ಶೃಂಗಾರ ಗೌರಿಯನು
ಎಂದು ಹೆಮ್ಮೆಯಲಿ ಬೀಗಿಗೊಳ್ಳುತ್ತಾರೆ. ಹೆಂಡತಿಯಲ್ಲಿ ಪ್ರೀತಿ, ವಿಶ್ವಾಸ, ಇರಿಸಿಕೊಂಡು ಗಂಡನ ಉತ್ತುಂಗ ಸ್ಥಿತಿಯದು. ದಾಂಪತ್ಯದ ಗೆಲುವಿಗೆ ಇದೇ ಮೆಟ್ಟಿಲು.
ಆಕೆ ಅವನಿಗೆ ಗುಣವಂತಿ ಮತಿವಂತಿ ಸುಖದ ಶಾಂತಿ ಅನಿಸಿದ್ಯಾಳ ಮನದ ಮಲಿನತೆ ತೊಳೆದು ಕಣ್ಣ ಕಿಲ್ಬಿಷ ಕಳೆದಿದ್ದಾಳೆ. ಮನಬೆಳಗಿ ಬಾಳಿನ ಒಳ ಹೊರಗೆಲ್ಲಾ ಬೆಳಕು ಹರಿಸಿದ್ದಾಳೆ. ಅವಳ ನಿತ್ಯ ಸತ್ಯವೇ ಕವಿಗೆ ಜೀವದುಸಿರಾಗಿದ
ಕಾಮುಕದ ಕುರುಹಿರದೆ ಭ್ರಾಮಡದ ಭ್ರಮೆಯಿರದೆ
          ಕೈಹಿಡಿದು ನೀ ಜೊತೆಗೆ ಸಾಗಿಬರೆ ನಿತ್ಯ;
          ಎನ್ನ ಒಲವಿನ ಚೆಲವೂ ನಿನ್ನ ಚೆಲುವಿನ ಒಲವು
          ಈ ಇಳೆಯ ಬಾಳಲಿ ಎನಗದುವೆ ನಿತ್ಯ
          (ಗೆ – ಚೈತ್ರಾಗಮನ)
ಎಂಬ ಅನೊನತೆಯ ಹಾಡು ಹೇಳುತ್ತಾರೆ. ಸಂಗಾತಿಯ ಒಲವು – ಚೆಲುವಿನ ಆಳ ಕವಿಗೆ ನಿಲುಕದೆ ಅದರ ಬಲದಿಂದ ಆಣೆಮುತ್ತು ಬಾಲಿನಲ್ಲಿ ಸಫಲನಾಗಿದ್ದಾನೆ. ಮಡದಿಯ ನೋಟ ಮಾಟ ಗಂಡನಿಗೆ ತೀರಾ ಚೆನ್ನ ಮಾತು ಮನ ಎಲ್ಲವೂ ಮೋಹಕ ಅದನ್ನು ಮೆಲ್ಲಿದ ಪರಿಣಾಮವೂ ಅಗಾಧ
ನೀನೆರಡು ನುಡಿ ನುಡಿಯೆ, ಅಕ್ಕರೆಯ ಸಕ್ಕರೆಯ
          ಹಾಲುಜೇನಿನ ಹೊಳೆಯ ಹರಿದು ಬಂತು;
          ಕಣ್ಣಮಿಂಚದು ತಾನು ಸಾಂದ್ರ ಚಂದ್ರಿಕೆಯಾಗಿ
          ಹೃದಯದಂಗವನ್ನು ಬೆಳಗಿತಿಂತು
          (ಒಲವಿನಾಟ – ಚೈತ್ರಾಗಮನ)
ಆ ಬೆಳಕಿನಲ್ಲಿ ಮಿಂದ ಕವಿ ಬದುಕಿನ ಚಂದ ಅನುಭವಿಸುತ್ತಾರೆ.
ಹೆಂಡತಿಯೆಂದರೆ ಭೋಗದ ವಸ್ತುವಲ್ಲ ಅವಳ ವ್ಯಕ್ತಿತ್ವಕ್ಕೂ ಗೌರವವಿದೆ. ಇದನ್ನು ಪ್ರಮಾಣೀಕವಾಗಿ ಒಪ್ಪಿಕೊಳ್ಲುವ ಪತಿ, ಸತಿಯನ್ನು ತನ್ನ ಕಣ್‍ಗೊಂಬೆ ಸಮವೆಂದು ಕೊಳ್ಳುತ್ತಾನೆ. ತಿಳಿವೆರೆದ ಗುರು, ಶಾಂತಿ ದೇವತೆ, ನಲವೆರೆದ ಸ್ಪರುಷಮಣಿ, ಕಷ್ಟಸುಖಗಳ ಗೆಳತಿ ಎಂದು ಕರೆದು ತಣಿಯುತ್ತಾನೆ. ಅಷ್ಟು ಸಾಲದೆಂಬಂತೆ,
ಮನದಕಲ್ಮಷವೆಲ್ಲ ತೊಳೆದು ತಿಳಿಗೊಳವಾಯ್ತು
          ಅಮರ ಗಂಗ ನದಿಯು ನೀನು
          ಚಪಲ ಚಂಚಲ ನಿಂತು ಚಿತ್ತ ಸುಸ್ಥಿರವಾಯ್ತು
          ಅನುಪಮ ಹಿಮಾಚಲ ನೀನು
          (ಸಖಿ – ವೈಜಯಂತಿ)
ಎಂದು ಮನದನ್ನೆಯನ್ನು ಔನತ್ಯಗೊಳಿಸುತ್ತಾನೆ. ನಿಜ ದಾಂಪತ್ಯದ ಸಾಕ್ಷಿಪ್ರಜ್ಞೆಯಂತಿರುವ ಈ ಸಾಲುಗಳು ತೀವ್ರವಾಗಿ ನಮ್ಮನ್ನು ಸೆಳೆಯುತ್ತವೆ.
ಹೆಂಡತಿಗೆ ಗಂಡನ ಬಗ್ಗೆಯೂ ಅಷ್ಟೇ ಒಲವು ಇದೆ. ಅವನು ಎದುರಿಲ್ಲವೆಂದರೆ ಅವಳ ತಳಮಳಕ್ಕೆ ಲೆಕ್ಕವೇ ಇಲ್ಲ. ಊರಿಗೆ ಹೋಗಿರುವ ಗಂಡನ ನಿರೀಕ್ಷೆಯಲ್ಲಿರುವ ಆಕೆಯ ಮಿಡಿತಗಳನ್ನು ಈ ಕೆಳಗಿನ ಸಾಲುಗಳಿಂದಲೇ ಗ್ರಹಿಸಬಹುದು.
ಅವರು ಊರಿಗೆ ಹೋಗಿ ಮೂರ್ದಿ ಆಯ್ತೀಗ
          ಯುಗಕು ಹಿರಿದೇನ ದಿನಮಾ;
          ಜಗದೊಳಗೆ ಇರುವುದು ಮೂರೆಮೂರ್ ಯುಗವೆಂದು
          ಹೇಳುವ ಮಾತದು ನಿಜಜೀವನ
          (ಏನು ಹೇಳಲಿ ಬಾರ – ರತ್ನದೀಪ)
ಹೆಂಡತಿಯನ್ನು ಕ್ಷಣವೂ ಬಿಟ್ಟಿರದ ಗಂಡನ ತಳಮಳವನ್ನು ಹೊಯ್ದಟ್ಟವನ್ನು ಜೀವದೇವ ಕವಿತೆ ಚೆನ್ನಾಗಿ ಪ್ರತಿಪಾದಿಸುತ್ತದೆ.
ಆಧ್ಯಾತ್ಮಿಕ ಬೆಳಕು
“ಈ ಜಗದಿ ಬಂದೆಲ್ಲ | ಭೋಗಿಸಿದುದಾಯ್ತು; | ಒಲ್ಲೆನೊಲ್ಲೆನು ತಾಯೆ | ಬಾಳು ಸಾಕಾಯ್ತು” ಎಂದು ಕೊಂಡಾಗವೆಲ್ಲ ಕವಿಗೆ ಆಧ್ಯಾತ್ಮದ ಬಗೆಗೆ ಆಸಕ್ತಿ ಮೂಡುತ್ತದೆ. ಜೀವ ಆತ್ಮದ ಸಂಬಂಧ, ಜೀವ ದೇವರ ಸಂಬಂಧಕ್ಕಾಗಿ ತಡಕಾಡುತ್ತಾ ಅಧ್ಯಾತ್ಮದ ಬೆಳಕಿನಲ್ಲಿ ಮಿಂದು ಚಿತ್ತಕ್ಕೆ ಸಮಾಧಾನ ತಂದುಕೊಳ್ಳುವ ಸಾಧ್ಯತೆಯುಂಟಾಗುತ್ತದೆ.
ಮನುಷ್ಯ ಜೀವವು ಗಾಳಿಪಟದಂತೆ ಅದರ ಸೂತ್ರ ದೇವರ ಕೈಯಲ್ಲಿದೆ ಎಂಬುದನ್ನು ಕವಿ ಹೇಳುವ ರೀತಿಯೇ ಸೊಗಸಿನದು.
ಜೀವ ಸೂತ್ರವನು ಹಿಡಿದು ಆಡಿಸುವ ದೇವ ಗಾಳಿಪಟವ
          ಆಲುಗಿಸುತ ಕೈಯ ಆಚೇಚೆ ಒಮ್ಮೆ ತೇಲಿಸುವನವನು ಪಟವ
          ಗಾಳಿಪಟದ ಜೀವಾಳವೆಲ್ಲಾ ಇಹುದಲ್ಲಿ ಅವನ ಕೈಯಲ್ಲಿ
          ಅವನ ಮನದಂತೆ ಆಡುತಿಹುದು ತಾ ಪಟವು ಬಯಲಿನಲ್ಲಿ
          ಏರಿಸಿರಲು ಏರಿಹುದು ಗಾಳಿಪಟ ಅವನ ಕರುಣೆಯಿಂದ;
          ಹಾರುತಿಹುದು ಸ್ವಚ್ಛಂದದಿಂದ ಮೇಲೆದ್ದು
          ಮನತೆಗೆದು ಅವನು ಎಳೆ ಚಿವುಟಿ ಬಿಡಲು ಪಟ ಕಾಣದಾಗುವುದು
          ಎತ್ತೊ ಸುತ್ತಿ ತಾ ಹೇಗೋ ಹಾರಿ ದೂರದಲಿ ಭೂಮಿಗೊರಗುವುದು
ತಮ್ಮ ಬಾಳಿನ ಗೊತ್ತುಗುರಿಗಳ ನಿರ್ದೇಶಕ ದೇವರ ಅವನ ಇಚ್ಛೆಯಂತೆ ಮನುಷ್ಯರು ಪಾತ್ರವಾಡಬೇಕು. ಗಾಳಿಪಟದ ಹಾರಾತ ಚಂದವಾಗಿಸುವುದು ಅದನ್ನು ಆಕಾಶದಲ್ಲಿ ಹಾರಾದಿಸುವುದು, ಬೇಡವೆನಿಸಿದರೆ ಸೂತ್ರ ಹರಿದು ನೆಲಕ್ಕೊರಗಿಸುವುದು ದೇವರ ಇಚ್ಛೆಗೆ ಬಿಟ್ಟಿದ್ದು ಎಂದು ಕವಿ ತಮ್ಮ ಬಾಳಿನ ಸಿದ್ಧಾಂತವನ್ನು ಈ ಕವಿತೆಯ ಮೂಲಕ ಅಭಿವ್ಯಕ್ತಿಸುತ್ತಾರೆ.
ನೇಕಾರ ಜಗದ ಜನತೆಯ ಮಾನ ಮುಚ್ಚಲು ಬಟ್ಟೆ ನೆಯ್ಯುತ್ತಾನೆ. ಆದರೆ ದೇವರು ಅವನಿಗಿಂತಲೂ ಹಿರಿಯ ನೇಯಿಗ. ಸುಳಿವ ಜೀವವೆಳೆಯ ಮಾಡಿ ನೇಯ್ವ ನಿಪುಣತೆ ಅವನಿಗಿದೆ. ನೇಯ್ವ ಕಾಯಕದಲ್ಲಿ ಅವನಿಗೆ ನಿಮಿಷ ಕೂಡ ಪುರುಸೊತ್ತಿಲ್ಲ.
          “ಆಗ – ಹೋಗು, ಸೌಖ್ಯ – ದುಃಖ, ಏಳು – ಬೀಳು, ಸೋಲು – ಗೆಲುವ
          ಹೂವ ಮಾಡಿ ಸೊಗದ ಜೊತೆಗೆ ಬಾಳಹಾಸಿನಲ್ಲಿ ವೆಲುವ
          ಹೊಕ್ಕ ಹಾಕಿ ನೇಯ್ವನಿವನು“
ಅಖಂಡ ವಿಶ್ವವೇ ಅವನ ನೇಯ್ಗೆ. ಲೀಲಾ ಜಾಲವಾಗಿರುವ ಅವನ ನೇಯ್ಗೆಯೊಂದು ಅಧ್ಬುತಕಲೆ. ಆ ಕಲೆಯಲ್ಲಿ ಮನುಷ್ಯ ಸ್ವರ್ಣರೇಖೆಯಾಗಿ ಮೆರೆಯಬೇಕಾಗಿದೆ. ದೇವ ಕುಣಿಸಿದಂತೆ ಕುಣಿದು, ಮಣಿಸಿದಂತೆ ಮಣಿದು ಬದುಕಬೇಕಾಗಿದೆ. ಆತ್ಮದರಿವು – ದೇವನರಿವು ಮಾಡಿಕೊಳ್ಳುವುದರಲ್ಲಿ ಅವನ ಸಾರ್ಥಕ್ಯವಿದೆ.
ಎನ್ನದಿಹುದು ಬೇರೊಂದು ಆಟ ಬೇರದರ ದೃಷ್ಠಿಪಾಟ
          ಮುಗಿಲಂಚದಾಟಿ ಇಹುದೆನ್ನ ಆಟ ಅದು ಎನ್ನಬಾಳಬೇಟ
(ಮನದ ಹಕ್ಕಿ – ರತ್ನದೀಪ)
ಹೀಗೆಂದು ಬದುಕಿನ ತೊಡಕು ಬಿಡಿಸಿಕೊಳ್ಳುವ ದಾರಿ ತೋರುವ ಕವಿ,
ಚಿತ್ತಭಿತ್ತಿಯಲಿ ದೊರೆಯ ಚಿತ್ತಾರ, ಜಗದ ಜೀವಜಾತಿ
          ನಿನ್ನ ಪಾದದಲಿ ತುಂಬಿಯಾಗಿ ಸುಳಿಯುವುದು ಸೂಸಿ ಪ್ರೀತಿ
          (ಭಾವದೇವಿ – ರತ್ನದೀಪ)
ಎಂಬ ಸಾಲುಗಳ ಮೂಲಕ ಆಧ್ಯಾತ್ಮದ ಅನುಭವಗಳ ಅನ್ಯಾದೃಶ್ಯ ಭಾವಗಳನ್ನು ವ್ಯಕ್ತಪಡಿಸುತ್ತಾರೆ.
ಆತ್ಮ – ಪರಮಾತ್ಮ ಸ್ವರೂಪದ ಆಧ್ಯಾತ್ಮ ಮನುಷ್ಯನ ಬದುಕನ್ನು ಮಿಗಿಲಾಗಿಸುವ ಬಗೆಯನ್ನು ಕವಿ ಬಲ್ಲಿದವರಾಗಿದ್ದರು ಎಂಬುದಕ್ಕೆ ಅವರ ಕೆಲವು ಕವಿತೆಗಳು ಸಾಕ್ಷಿ ಒದಗಿಸುತ್ತವೆ.
ನಾಡು – ನುಡಿ ದೇಶಪ್ರೇಮ
ಬಸುಪಟ್ಟದ ಅವರು ಸ್ವಾತಂತ್ರ್ಯ ಚಳುವಳಿಯನ್ನು ಕನ್ನಡ ನಾಡಿನ ಏಕೀಕರಣ ಹೋರಾಟವನ್ನು ಕಣ್ಣಾರೆ ಕಂಡವರು. ಗಡಿನಾಡ ಪ್ರದೇಶವಾದ ಸೋಲಾಪುರದಲ್ಲಿ ಶಿಕ್ಷಣ ಪಡೆದ ಅವರಿಗೆ ಸಹಜವಾಗಿ ನಾಡು – ನುಡಿ – ದೇಶಪ್ರೇಮ ಇವುಗಳ ಬಗ್ಗೆ ಅನೂನ ಪ್ರೀತಿ, ಕಾಳಜಿ ಇರುವುದು. ಅದನ್ನೆಲ್ಲ ಅವರು ತಮ್ಮ ಕಾವ್ಯಕ್ಕೆ ವಸ್ತುವನ್ನಾಗಿ ಬಳಸಿಕೊಂಡಿದ್ದಾರೆ.
ದೇಶ ಗುಲಾಮಗಿರಿಯಿಂದ ವಿಮೋಚನೆಗೊಂಡು ಕವಿಯನ್ನು ಸಂತೋಷಗೊಳಿಸಿದೆ. ಪ್ರತಿ ವರ್ಷದ ಸ್ವಾತಂತ್ರ್ಯೋತ್ಸವ ಅವರನ್ನು ಸಂಪ್ರೀತಗೊಳಿಸುವುದು ಅವರ ಪಾಲಿಗದು ಹಬ್ಬವೇ. ಅದು ಉಲ್ಲಸದ ಪ್ರತೀಕ. ಈ ಉಲ್ಲಾಸ ಬರಿ ಒಣದಾಗಿ ಬಣ ಬಣವಾಗಿ ಕಾಣಬಾರದು ಎಂಬುವ ಹಂಬಲ ಕವಿಯದು. ಈ ಹಬ್ಬದಾಚರಣೆ ಭಾರತದ ಜನಕ್ಕೆ ಸಂದೇಶ ಸಾರಬೇಕು ಪ್ರಗತಿಪಥದ ಅನಂತತೆಯ ಸೊಗಡನ್ನು ದೇಶಕಾಣುವಂತಾಗಬೇಕು ಅದಕ್ಕೆ ಕವಿ,
ರಕ್ತ ರಹಿತ ಹೋರಾಟದಿಂದ ಸ್ವಾತಂತ್ರ್ಯ ಪಡೆದವಂದು
          ದೈನ್ಯದಾರಿದ್ರ್ಯ ತೊಡೆದು ನಾಡಿನಲಿ ಸಮತೆಯನು ತಂದು
          ಸ್ವಾರ್ಥಸಂಕುಚಿತ ಜಾತಿ ಪಂಥಗಳನೆಲ್ಲ ಮೆಟ್ಟಿನಿಂತು
          ಸತ್ಯಜಗದ ತಾಯ್ತಂದೆಯಾಗಿ ಬಾಳೋಣ ಎಲ್ಲರಿಂದು
ಎಂದು ಕರೆಕೊಡುತ್ತಾರೆ.
ಬೆಂಕಿ ಬೀಳುವ ಮುನ್ನ ಸುತ್ತು ಸುಡುವ ಮುನ್ನ
          ಆ ಅಗ್ನಿಕುಂಡಕೆ ನಮ್ಮ ರಕುತವೆ ಆಜ್ಯ
          ನಾಡರಕ್ಷನೆಯೊಂದೆ ನಮ್ಮ ಕಣ್ಮುಂದಿರಲಿ
          ಉಳಿದೆಲ್ಲವು ಸದರ ಮುಂದೆ ತ್ಯಾಜ್ಯ
ಒಣ ಮಾತುಗಳಿಂದ ದೇಶ ರಕ್ಷಣೆ ಸಾಧ್ಯವಿಲ್ಲವೆಂಬುದು ಕವಿಗೆ ವೇದ್ಯವಾಗಿದೆ. ಅದಕ್ಕಾಗಿ ದೇಶಾಭಿನಾದ ನಿಜದ ನೆಲೆಯನ್ನು ಅವರು ಹೀಗೆ ತೋರಿಸಿಕೊಡುತ್ತಾರೆ
ಒಂದೆ ಜನ ಒಂದೆ ಮನ ಒಂದೆ ನಡೆ ಒಂದೆ ಪಡೆ
          ನಮ್ಮ ದೇಶದ ಜನರ ಸತ್ವವೊಂದು
          ವಿಧವಿಧದ ನುಡಿಯಿರಲು ಯಾವ ಭೇದವು ಇಲ್ಲ
          ನಮ್ಮ ದೇಶದ ಜೀವಶಕ್ತಿಯೊಂದು
          (ನಾವು ಮುಟ್ಟುವ ಗುರಿ ಮುಟ್ಟಬೇಕು – ವೈಜಯಂತಿ)
ಈ ಜೀವಶಕ್ತಿ ದೇಶದ ಅಭಿವೃದ್ಧಿಗೂ ಮೆರಗಿಗೂ ಕಾರಣವಾಗಬೇಕೆನ್ನುವ ಪ್ರಾಮಾಣಿಕ ಹಂಬಲ ಕವಿಯದಾಗಿದೆ. ಪ್ರಜಾರಾಜ್ಯದಿನವು, ಭರತಜರ ಹಿರಿಮೆ, ಬೆಳ್ಳಿಹಬ್ಬವಿಂದು, ಕಾಳಂಗ, ಸ್ವಾತಂತ್ರ್ಯದಿನ, ಆಗಸ್ಟ್ ೧೫, ಪ್ರಜಾರಾಜ್ಯ ದಿನೋತ್ಸವ ಮುಂತಾದ ಕವಿತೆಗಳಲ್ಲಿ ಕವಿಯ ದೇಶಾಭಿಮಾನ ಹರಳುಗಟ್ಟಿದೆ.
ಹರಿದು ಹಂಚಿಹೋದ ಕನ್ನಡನಾಡು ಏಕೀಕರಣದ ಹೋರಾಟದಿಂದ ಒಂದಾಗಿರುವ ಬಗ್ಗೆ ಕವಿಗೆ ಹೆಮ್ಮೆಯಿದೆ. ನಾಡಜನಗಳ ಪುಣ್ಯಸಂಚಯವು ಫಲವಂತಿಕೆ ಕಂಡಿದ್ದರ ಕಾರಣದಿಂದ ಕವಿಮನ ಹರುಷಗೊಂಡಿದೆ. ನಾಡದೇವಿಗೆ ಸುಪ್ರಭಾತ ಬಯಸುವ ಉಮೇದಿನಲ್ಲಿ,
ಬಂದಿತೋ ಹೊಸದಿನವು ಕೊನೆಗದು ಅಖಿಲಭಾರತ ದೇಶಕೆ
ತಂದಿತೋ ಹೊಸತೊಂದು ಬಾಗಿನ ಇಂದು ಕನ್ನಡ ದೇಶಕೆ;
ನುಗ್ಗಿಸಾಗಲಿ ನಮ್ಮ ಜನವದು ದುಷ್ಟಶಕ್ತಿಯ ನಾಶಕೆ
ಎಂಬ ಆಶಯ ವ್ಯಕ್ತಪಡಿಸುತ್ತಾರೆ.
ಕನ್ನಡ ನೆಲವೆಲ್ಲ ಕನ್ನಡದ ಜಲವೆಲ್ಲ
          ಕನ್ನಡದ ಜನಮನದ ಬಾಳಿಗಾಗಿ;
          ಕನ್ನಡದ ಗಿರಿಯೆಲ್ಲ ಕನ್ನಡದ ಸಿರಿಯೆಲ್ಲ
          ಕನ್ನಡದ ಮುನ್ನಡೆಯ ಕೇಳಿಗಾಗಿ
          (ಧನ್ಯವಾಗಲಿ ನಾಡು – ಚೈತ್ರಾಗಮನ)
ಕನ್ನಡ ನಾಡು ಸಂಪದ್ಭರಿತ ಅದರ ಸೌಭಾಗ್ಯವೆಲ್ಲ ಕನ್ನಡಿಗರ ಪಾಲಿನದು ಅದನ್ನು ಬಳಸಿಕೊಳ್ಳುವ ಮತ್ತು ಉಳಿಸಿಕೊಳ್ಳುವ ಅರ್ಥವಂತಿಕೆ ಹೊಣೆಗಾರಿಕೆ ಕೂಡಾ ಕನ್ನಡಿಗರದು. ಕನ್ನಡಿಗರ ಬದುಕಿಗೆ ನಾಡಿನ ಸಮೃದ್ಧಿಗೆ ಇದರ ಪ್ರಯೋಜನವಾಗಬೇಕು ಇದು ಕವಿಯ ಇಚ್ಛೆ. ಇವತ್ತು ಕನ್ನಡಿಗರ ಪಾಲಿಗೆ ಎರವಾಗುತ್ತಿರುವ ಈ ನಾಡಿನ ಸಂಪತ್ತು ಅನ್ಯರ ಭೋಗಕ್ಕೆ ಈಡಾಗುತ್ತಿರುವುದನ್ನು ಕವಿ ಮೊದಲೇ ಊಹಿಸಿದ್ದರೋ ಏನೋ? ಅದಕ್ಕೆ ಈ ಮಾತನ್ನು ಇಲ್ಲಿ ಹೇಳಿದ್ದಾರೆ.
ನಾಡು – ನುಡಿಯ ಅಸ್ಮಿತೆಯನ್ನು ಪ್ರೀತಿಯನ್ನು ಕನ್ನಡಿಗ ಹೊಂದುವದಕ್ಕೂ ಅವರು ಉತ್ತೇಜಿಸುತ್ತಾರೆ. ‘ನಡೆ ಸಾಗು’ ‘ನೋಡು ನಲ್ಲೆ ಈ ದಿನ’ ‘ಧನ್ಯವಾಗಲಿ ನಾಡು’ ‘ನೀನಲ್ಲವೆ?’ ‘ನಾಡಕಹಳೆ’ ಯಂತಹ ಕವಿತೆಗಳಲ್ಲಿ ಕವಿಯ ಕನ್ನಡಾಭಿಮಾನ ಸಾಂದ್ರವಾಗಿ ಪ್ರಕಟವಾಗಿದೆ.
ವ್ಯಕ್ತಿಗೀತ ಸುನೀತಗಳು
ಅನೇಕ ಯೋಗಿ ಮಹಾಪುರುಷ ಮಹಾನ್ ವ್ಯಕ್ತಿಗಳ ಪ್ರಭಾವ ಕವಿಯ ಮೇಲಾಗಿರುವುದು ಸ್ಪಷ್ಟ. ಅವರ ಚೇತನದ ಮಹತ್ವವನ್ನು ಬಸುಪಟ್ಟದ ಅವರು ತಮ್ಮ ಕವಿತೆಗಳಲ್ಲಿ ಸೊಗಸಾಗಿ ಚಿತ್ರಿಸುತ್ತಾರೆ. ಅವರ ವ್ಯಕ್ತಿಗೀತ ಸುನೀತಗಳು ಸಹೃದಯರನ್ನು ತೀವ್ರವಾಗಿ ಒಳಗು ಮಾಡಿಕೊಳ್ಳುವ ವಿಶಿಷ್ಟತೆಯನ್ನು ಪಡೆದುಕೊಂಡಿವೆ.
ಕವಿತೆಯೊಳಗಿನ ಕೆಲವು ಸಾಲುಗಳು ಆ ವ್ಯಕ್ತಿಗಳ ಧೀಮಂತ ನಿಲುವನ್ನು ಗಂಧದಂತೆ ತೀಡಿ ನಿತಾಂತ ಪರಿಮಳ ಬೀರುವ ಬಗೆ ಗಮನಾರ್ಹವೆನಿಸಿದೆ.
…ವಚನವಿರಲಿ ಹೊಮ್ಮಿಸುತ ಹೊಸಜೀವ,
ಚಿಮ್ಮಿಸಿದೆ ಅದರ ಜೊತೆ ಹೊಸಭಾವ, ರಸಭಾವ;
…ವಾಙ್ಮಯ ಸಿರಿಯ ಹೆಚ್ಚಿನದ ಹೇ ಬಸವ
(ಅಣ್ಣ ಬಸವಗೆ)
ನಿನ್ನ ಜಪತವವೆಲ್ಲ ಕನ್ನಡದ ಮುನ್ನುಡೆಗೆ
ಮುಡಿಪಾಗಿ ಸಂದಿತೈ ಆ ನಿನ್ನ ತಪಗೋಳ
(ವಿದ್ಯಾರಣ್ಯ)
ಕೆಚ್ಚದೆಯ ಕಡುಗಲಿ ಎನಿತ ವಿಭೂತಿ ನೀನಾದೆ
(ವೀರ ಪುಲಿಕೇಶಿ)
ನಿನ್ನ ಮೋಹನ ಮೂರ್ತಿ ಭುವನ ಜನಸಂಕೀರ್ತಿ
(ಬುದ್ಧದೇವ)
ಮಾನವರ ಅನುತನುವ ಕಾರುಣ್ಯದಲಿಕೇಳಿ
ಮನದ ಕಾಲಿಕೆ ಕಳೆದೆ ಇಳೆಯಲ್ಲಿ ಮೈದಾಳಿ
(ಸಿದ್ಧಲಿಂಗ ಯತಿ)
ಬಿತ್ತು ಎತ್ತರಕೇರಿ ತುತ್ತ ತುದಿಯಲಿ ನಿಂತ
ಚಿತ್ತ – ರಾಗದ ವಿಜಯಿ ಯೋಗಿವರ ಮಹಾಂತ
(ವಿಜಯ ಮಹಾಂತೇಶ)
ಮಾನವತೆ ಮೈಗೊಂಡ ಓ ಮೂರ್ತಿಮೋಹನನೆ
ಕರ್ತವ್ಯ – ಕರಮರಾ ಓ ಪುಣ್ಯ ಬೆಳಸೆ
(ಬಾಪೂಜಿ)
ಫ.ಗು. ಹಳಕಟ್ಟಿಯವರನ್ನು ಕುರಿತು
ವಚನಶಾಸ್ತ್ರದ ಪಿತಾಮಹ ನೀನಾದಿ;
ನುಡಿಯುತಿಹ ನಡೆಯುತಿಹ ಗೋಳಗುಮ್ಮಟವಾಗಿ
(ವರ ಪುಣ್ಯಪುರುಷ)
ಶಿವರಾಮ ಕಾರಂತರನ್ನು ಕುರಿತು,
ಸೋಲು ಮಾಸದ ಮಹಾಸಾಹನೆಗೆ ಸಂಚಾರಿ
ಬಾಳಕ್ಷೇತ್ರದಿ ಮೆರೆವ ಪೌರುಷದ ಪೂಜಾರಿ
(ಧೀರ ಸಾಹಿತಿ ಭಾನು)
ಇಂದಿರಾ ಗಾಂಧಿಯವರನ್ನು ಕುರಿತು,
ತಾಯಿ,
ನೀವು ಸ್ಟೇಜಿನ ಮೇಲೆ ಬಂದು ನಿಂತಂದಿನಿಂದ
ನಿಮ್ಮ ಪಾತ್ರದ ವೈಖರಿ ಅನರ್ಘ್ಯ – ಅಮೋಘ!
(ಅಂಕಿನಪರಡೆ ಒಲಿದು ಬಿಡ್ತು)
ಹೀಗೆ ಆಪ್ತರಾದ ನುಡಿಗಳಿಂದ ಕವಿ ಲಾಲಬಹೂದ್ದೂರ ಶಾಸ್ತ್ರಿ. ನೇತಾಜಿ, ನೆಹರೂ, ಅವರ ವ್ಯಕ್ತಿತ್ವವನ್ನು ಬಣ್ಣಿಸುವ ರೀತಿ ಓದುಗರನ್ನು ಪ್ರಭಾವಗೊಳಿಸದೆ ಇರದು.
ಡಾ. ಎಸ್.ಎಸ್. ಬಸುಪಟ್ಟದ (೩)
ತಣ್ಣಗಿನ ಬಂಡಾಯ
ನವೋದಯ ಕಾವ್ಯ ಸಂಪ್ರದಾಯದ ನೈಪುಣ್ಯತೆ ಸಾಧಿಸಿದ ಕವಿ ಕೊನೆ ಕೊನೆಗೆ ನವ್ಯ ಮತ್ತು ಬಂಡಾಯದ ಧಾಟಿಯನ್ನು ಇಷ್ಟಪಟ್ಟಂತೆ ತಮ್ಮ ಕಾವ್ಯಕ್ಕೂ ಅದನ್ನು ಬಳಸಿಕೊಂಡಿದ್ದಾರೆ. ಅವರ ಕೊನೆಯ ಸಂಕಲನ ‘ಸತ್ತವರು ನಾವಲ್ಲ’ ದ ಕವಿತೆಗಳು ಈ ದಾರಿಯಲ್ಲಿ ಸೃಜನಗೊಂಡಿವೆ.
ಬಸುಪಟ್ಟದರು ಸಾತ್ವಿಕ ಕವಿಗಳೆಂದೇ ಕರೆಯಿಸಿಕೊಂಡವರು. ಮೊದಲ ನಾಲ್ಕು ಸಂಕಲನಗಳು ಈ ಮಾತಿಗೆ ಸಾಕ್ಷಿಯಾಗಿವೆ. ನನ್ನ ಮತ್ತು ಬಂಡಾಯದ ಪ್ರಖರತೆ ಇದ್ದ ಕಾಲದಲ್ಲಿ ಕಾವ್ಯಧೋರಣೆ, ಧಾಟಿ ಅತ್ತ ಕಡೆಗೆ ಹೊರಳಿಕೊಂಡಿದ್ದಿಲ್ಲ ಆದರೆ ತಮ್ಮ ಜೀವಿತದ ಕೊನೆಯ ಗಳಿಗೆಯಲ್ಲಿ ಅವರ ಕವಿತೆಗಳು ನವ್ಯ ಮತ್ತು ಬಂಡಾಯದ ಮಾದರಿಯನ್ನು ಹೊಂದಿ ಅಚ್ಚರಿ ಮೂಡಿಸಿವೆ. ಆದರೆ ಅನ್ನಿನದ ತಣ್ಣಗಿನ ಬಂಡಾಯ ಮಾತ್ರ.
ಸಾತ್ವಿಕತೆ ಪರಿಣಾಮ ನೈಧಾನಿಕ ಇದರ ಪ್ರಜ್ಞೆಯೋ? ಜೀವ ಪ್ರೀತಿಗಳ ಯಾತನೆ ಶೋಷಣೆಗಳ ತಳಮಳವೋ? ರಕ್ಕಸ ಮನೋಭಾವಗಳ ದೌರ್ಜನ್ಯವೋ? ಹಿಂಸಾತ್ಮಕ ಧೋರಣೆಯೋ? ಅವುಗಳ ಮೇಲಿನ ಒಟ್ಟಾರೆಯಾದ ಆಕ್ರೋಶದ ನಿಲವೋ?
ರಿಂಗ್ ಮಾಸ್ಟಕೀ ಕಾಲ ಮುಗೀತು
ಮನಸ್ವಾರನೂ ಪಶೂನು
ಒಂದ ರೀತಿ
ಕನಿಕರ ಇಲ್ಲ ಕುಣಿಸ್ಯಾಡಿ
ಉರದಾದೂ
ಸರ್ಕಸ್ ಮಾಲೀಕತನದ ಕಾಲ ಹಿಂದ್ ಆತು
ಲಂಗಲಗಾಮು ಇಲ್ದಂಗ
ಮಂದಿಮ್ಯಾಲ ಜೋಲಿ ಹಾಕಿ
ಮುಂದುಕ ಬಿದ್ದು ಮೆರೆಯೋ ಕಾಲಾ
ಸುಡಗಾಡ ಸೇರ್ತು ss
`ಚಿತ್ತಾ ತೋರ್ಸಿ ಕೆಲ್ಸ ಮಾಡ್ಸೆನೊ’
ಅನ್ನೋ ಛಾತೀ
ಮಣ್ಣಗೂಡಿ ಮರ್ತ ss ಹೋಯ್ತು
ಎಂದು ಕಾಲದ ಬದಲಾವಣೆಯ ವಾಸ್ತವದ ದರ್ಶನ ಮಾಡಿಸುವ ಕವಿ ಜನರನ್ನು ಎಚ್ಚರಿಸುವ ಕೆಲಸ ಮಾಡುತ್ತಾರೆ.
“ಏಳ್ರೀ ಏಳ್ರೀ! ಹಿಂಗ್ಯಾಕ ಬಿದ್ದೀರಿ?
ಎದ್ದವ್ರ ನೆಳ್ಳುs ಬಿದ್ದವು ಮ್ಯಾಲಂತು
ಹೀಂಗss ಬಿದ್ರ
ಬರೀ ಆ ಮಂದಿ ನೆಳ್ಳಾಗs ಬೀಳ್ತೀರಿ
………………………………….
ಕಣ್ ತೆರೆದು ಎದ್ದವ್ರಿಗೆಲ್ಲಾ ಬೆಳಕs ಬೆಳಕು
(ಬೆಳಕಿನ್ಯಾಗ ಹೆಜ್ಜೀ ಇದ್ರೆ – ಸತ್ತವರು ನಾವಲ್ಲ)
ಯಾತನೆ ಅನೂಭವಿಸುತ್ತ ಬಿದ್ದವರ ಬಗ್ಗೆ ಕವಿಗೆ ಕಾಳಜಿಯಿದೆ.
ಅವರ ‘ಮಣ್ಣ ಕಣಗಳು’ ಕವಿತೆ ಶೋಷಿತರನ್ನು ಕುರಿತು ಹೇಳುತ್ತದೆ. ವಿಚಿತ್ರವೆಂದರೆ ಈ ಕವಿತೆಯಲ್ಲಿ ಪೋಷಕರು ಶೋಷಿತರ ಬಗ್ಗೆ ಹೇಳುವುದು ಗಮನಾರ್ಹವೆನಿಸಿದೆ. ಈ ಶೋಷಕರೂ ಮಣ್ಣ ಕಣಗಳಂತಿರುವ ದುರ್ಬಲರನ್ನು ತುಳಿದು ನೆಲಾ – ಹೊಲಾ, ಮನೆ – ಮಠಾ, ಮಹಲು ದಕ್ಕಿಸಿಕೊಂಡು ದೊಡ್ಡವರೆನಿಸಿದ್ದಾರೆ. ಧೂಳು ಏಳದ ಹಾಗೆ ಅವರನ್ನು ತುಳಿದು ವಚನಧಾರಿಕೆಯನ್ನು ಪಡೆದುಕೊಂಡಿದ್ದಾರೆ. ಅಶಕ್ತರ ಮೇಲೆ Road Roller ಆಡಿಸಿ ತಮಗೆ ಹಾದಿ ಮಾಡಿಕೊಂಡು ಮುಂದುವರಿದಿದ್ದಾರೆ. ದೀನದಲಿತರ ಸುತ್ತ ಭರಪೂರನಾಗಿ ಬೆಳೆದು ಕೆನೆಗಟ್ಟಿ, ತೆನೆಗಟ್ಟಿದರೂ ತಮ್ಮ ದಬ್ಬಾಳಿಕೆಯ ಪ್ರಕ್ರಿಯನ್ನು ಬಿಟ್ಟುಕೊಟ್ಟಿಲ್ಲ. ದೀನದಲಿತರು ಅವರಿಗೆ ಏಣಿಯಾಗಿದ್ದಾರೆ. ಏಣಿ ಹತ್ತಿದವರು ನಿರ್ಲಕ್ಷಿರಾಗಿರುವ ಆಡುವ ಮಾತು ನೋಡಿ,
ನಿಮ್ಮ ಮೇಲೆ ನಾವು ಹತ್ತಿ ನಿಂತು
ಬಂಗಾರದ ಬಾಚಣಿಕೆ ಹಿಡಿದು, ತಲೆಯ ಬಾಚುತ್ತೇವೆ
ಮುಗಿಲಿಗೆ ಕೈ ಹಚ್ಚುತ್ತೇವೆ
ಹೀಗಿದ್ದರೂ
ನಿಮ್ಮನ್ನು ಮೆಟ್ಟಿದ
ಈ ‘ಕಾಲ’s
ತಲೆಯ ಮೇಲೆ ಹೊತ್ತು ಆದಿಶೇಷನ ತರದಿ ನಿಂತಿದ್ದೀರಿ
ಅಂತೆಯೇ
ನಮ್ಮ ಈ ದೊಡ್ಡವರ
ಹಾರಾಟ – ಏರಾಟ
ಎಷ್ಟು ಅನುಮಾನಷವಲ್ಲವೆ ಈ ಕೃತ್ಯ? ಆದರೂ ಅವಳ ಒಳತೋಟಿ ಪ್ರಾಂಜಲವಾಗಿದೆ. ಉಳ್ಳವರ ದೃಷ್ಠಿಯಲ್ಲಿ ಬಡವರು ಮನುಷ್ಯರೇ ಅಲ್ಲ. ಅವರು ಕಹಿ ನುಂಗುತ್ತಿದ್ದರೂ ಖಾರವಾಗುವುದಿಲ್ಲ ಕೆಂಪಾಗುವುದಿಲ್ಲ. ಒಂದು ಅರ್ಥದಲ್ಲಿ ಅವರಿಗೆ ಜೀವವೇ ಇಲ್ಲ. ಹಾಗೇ ಜೀವಿಸಲಿಕ್ಕೆ ಸಿರಿವಂತರು ಬಿಟ್ಟೇ ಇಲ್ಲ. ನಿರಂತರ ಅವರನ್ನು ಶೋಷಿಸಿದ್ದಾರೆ ಅವರಿಂದ ಇವರು ಶೋಷಿತರಾಗಿದ್ದಾರೆ.
ಈ ಕವಿತೆಗೆ ಮುಖಾಮುಖಿಯಾಗುವಂತಹ ಕವಿ ‘ನಾನು ಸತ್ತವರಲ್ಲ’ ಕವಿತೆಯನ್ನು ಸೃಷ್ಠಿಸಿದ್ದಾರೆ. ಶೋಷಕರನ್ನು, ಶೋಷಿತರು ಸಂಭಾಳಿಸಿಕೊಂಡಿರಬಹುದು. ಸತ್ತಂತೆ ತೋರಿರಬಹುದು ನಿಜಕ್ಕೂ ಅವರು ಸತ್ತವರಲ್ಲ. ಅದನ್ನು ಅವರೇ ಬಾಯಿಬಿಟ್ಟು ಹೇಳುವುದು ಹೀಗೆ,
ನಾವು ಸತ್ತವರಲ್ಲ ಸಾರ್
ಆದರೆ ಮೊದಲೇ ನಾವು ಬಾಯಿ ಸತ್ತವರು
………………………………………….
ಧ್ವನಿ ದೊಡ್ಡದು ಮಾಡಿ ಕಿರುಚಿ ನಮಗೆ ಗೊತ್ತಿಲ್ಲ
ನಾವೇನೂ ಸತ್ತಿಲ್ಲ
…………………………………………………………
ಹಲವಾರು ತೆರದಿ ಬಡಿಬಡಿದು ಹೋದರೂ
ಕಲ್ಲು ಬಂಡೆಯ ತೆರದಿ ನಿಂತವರು ನಾನು.
ಎಂದು ತಮ್ಮ ಗಟ್ಟಿತನಕ್ಕೆ ಪುರಾವೆ ನೀಡುತ್ತಾರೆ. ಹಾಗೇ ಸ್ವಾರ್ಥಿಗಳ ದಾಹದ ವಿಪರೀತ ಬುದ್ಧಿಯನ್ನು ತಿವಿಯುತ್ತಾರೆ.
ಮನೆಯಲ್ಲಿ ಹೈನವಿದ್ದರೂ
ಬಾಗಿಲ ಮುಂದೆ ಶೆಗಣಿ ಬಿದ್ದರೆ
ಆ ಹೊತ್ತಿಲ ನನ್ನದೆಂದು ಮುಂದರಿದು
ಮನೆಯಲ್ಲಿ ತಂದು ಹಾಕುವ
ಹರಿತ ನಾಲಿಗೆಯವರು ನಾನಲ್ಲ
ಅಂಥ ಛಾತಿ ನಮಗೆ ಬರಲೇ ಇಲ್ಲ
ನಮ್ಮ ಒಡಲನು ತುಂಬಿ ಉಂಡಮನೆಗಳ ಎಣಿಸಿ
ಮನದಲ್ಲಿ ಏನೆನೋ ಗುಣಿಸಿ
ಸುಡುವ ಮನೆಗಳ ಗಳ ಹಿರಿದು
ನಮ್ಮ ಮನೆಯಲ್ಲಿ ಸುರಿದು
ನಿಲ್ಲುವ ಆ ತಾಕತ್ ನಮಗಿಲ್ಲ ಸಾರ್
ಅಂಥ ಜಾತಿ ಜನ ನಾವಲ್ಲ ಸಾರ್.
ಎಂಬ ಎದೆಗಾರಿಕೆಯ ಮಾತಾಡಿ ಉಳ್ಳವರ ಹಲ್ಕಾತನವನ್ನು ಬಯಲು ಮಾಡುವ ಪರಿ ಹರಿತವಾಗಿಯೇ ಇದೆ. ಬಾಯಿ ಇದ್ದವರು ಗುಲ್ಲೆಬ್ಬಿಸುತ್ತಾರೆ. ಸೋಪಿನಿಂದ ತಮಗೆ ಅಂಟಿಕೊಂಡ ಕಪ್ಪು ತೊಳೆದು, ಮಂದಿಯ ಮುಖಕ್ಕೆ ಮಸಿ ಬಳೆದು ತಮ್ಮ ಶುದ್ಧ ಸಾಬಿತನ ಮೆರೆಸುವ ಹಾದಿ ಮಾತ್ರ ಬಾಯಿ ಸತ್ತವರಿಗೆ ತಿಳಿದಿಲ್ಲ ಎಂಬುದನ್ನು ಕವಿ ಸ್ಪಷ್ಠೀಕರಿಸುತ್ತಾರೆ.
ನಡೆನುಡಿಯಲ್ಲಿ ಬೆರಕಿತನವನ್ನು ಮೇಳೈಸಿಕೊಂಡಿರುವವರು ಕಲಬೆರಕೆ ಮಂದಿ ಎಂದು ನಿಷ್ಠುರವಾಗಿ ನುಡಿದು,
ಹೌದಪ್ಪನ ಚಾವಡಿಯಲ್ಲಿ ಹೌದಪ್ಪನಾಗಿ
ಅಲ್ಲಪ್ಪನ ಚಾವಡಿಯಲ್ಲಿ ಅಲ್ಲಪ್ಪನಾಗಿ
ವ್ಯವಹರಿಸುವ ಚುರುಕುತನ ನಮಗೆ ಬರಲಿಲ್ಲ
ಎಂದು ತಮ್ಮ ಸಹಜತೆಯನ್ನು ಸಾರಿ ಹೇಳುತ್ತಾರೆ. ಮನುಷ್ಯ ಮನುಷ್ಯನಂತೆ ಬದುಕುವುದರಲ್ಲಿ ಈ ಸಹಜತೆಯ ಸೊಬಗು ಇದೆ. ರಕ್ಕಸ ಸ್ವಭಾವದ ಜನರಿಗೂ ಬೆಳಕಿನ ದಾರಿ ತೋರಿಸುವ ಕೆಲಸವನ್ನು ಪ್ರೀತಿಯಿಂದಲೇ ಮಾಡುತ್ತಾರೆ.
ಕತ್ತಲ್ದಾಗ ಹೆಗ್ಗಣದ್ಹಂಗ ಓಡ್ಯಾಡೂದ ಸಾಕಮಾಡ್ರಿ
ಕತ್ತಾಲ್ದಾಗಿನ ವ್ಯವಹಾರನ ಬಂದ ಮಾಡ್ರಿ
ಹಂದಿಹಾಂಗ ಹೊಲಿಸಿನ್ಯಾಗ
ಹೊಳ್ಸಾಡೊದು ನಿಲ್ಲಿಸಿ ಬಿಡ್ರೀ
(ಬೆಳಕಿನ್ಯಾಗ ಹೆಜ್ಜೀ ಇಡ್ರಿ – ಸತ್ತವರು ನಾವಲ್ಲ)
ಮನುಷ್ಯ ಶುದ್ಧನಿದ್ದರೆ ಜಗತ್ತು ಶುದ್ಧವಾಗಿರುತ್ತದೆ. ಎಲ್ಲ ಮನುಷ್ಯರು ಒಂದಾಗಿ ಬೆಳಕಿನ ಕಡೆಗೆ ಹೋಗುವುದರಲ್ಲಿ ಹಿತವಿದೆ.
ಗೂಳಿಯಂತೆ ರಣಹದ್ದುಗಳಂತಿರುವ ರಾಜಕಾರಣಿಗಳು, ಸಿರಿವಂತರು ಎಚ್ಚರವಾಗಿರಬೇಕಾದ ಸ್ಥಿತಿ ನಿರ್ಮಾಣವಾಗಿರುವುದರ ಬಗ್ಗೆ ಕವಿ ಅವರ ಗಮನ ಸೆಳೆಯುತ್ತಾರೆ. ಜನರ ಪ್ರಜ್ಞೆ ಈಗ ಮೊದಲಿನಂತೆ ಇಲ್ಲ ಎಂಬುದರ ಸೂಕ್ಷ್ಮವನ್ನು
ಅಂತೆಯೇ ಜನವಿಂದು
ನೀ ಬರುವಿಯೆಂದು ಬಡಿಗೆ ಹಿಡಿದಿದ್ದಾರೆ
ಜೋಕೆ ಬಲು ಜೋಕೆ
ಹಮ್ ಕರೇಸೋ ಕಾಯದಾ ಎಂಬ ಮಾತಿಗೆ
ಉಳಿದಿಲ್ಲ ಎಂದಿಗೂ ಯಾವ ನಂಟು
ಗೂಳಿ, ಎಬ್ಬಿಸಬೇಡ ನೀ ಇಲ್ಲದ ಧೂಳಿ
ಚಂಡಿಗೆ ಕೈಕೊಟ್ಟು ಬುದ್ಧಿಗಲಿಸುವರು
ಇಂಥ ಮಾತುಗಳ ಮೂಲಕ ಅಭಿವ್ಯಕ್ತಿಸುತ್ತಾರೆ.
ಬದುಕುವುದಕ್ಕೆ ಪ್ರೀತಿಯಷ್ಟೇ ಅಲ್ಲ ಬಡವರಿಗೆ ಈ ಧೈರ್ಯವೂ ಬಂದಿದೆ. ಅವರ ಮೇಲೆ ಅನ್ಯಾಯ ಎಸಗುವ ಜನ ಇದನ್ನು ಅರ್ಥಮಾಡಿಕೊಳ್ಳಬೇಕಾಗಿದೆ. ಇರಬೇಕೆನ್ನುತ್ತವೆ. ಕವಿತೆ ಬದುಕಿನ ಅರ್ಥವನ್ನು ಸಮರ್ಥವಾಗಿ ಪ್ರತಿಬಿಂಬಿಸುತ್ತದೆ. ಕಾಲಿಟ್ಟ ನೆಲ ಕುಸಿದರೂ ಕೈಯಿಟ್ಟ ಕಾರ್ಯ ಜಿನದರೂ, ಮೇಲಿನವರು ಉರಿದುಬಿದ್ದರೂ ಮುಗಿಲು ಮೇಲೆ ಹರಿದುಬಿದ್ದರೂ ತಮ್ಮಷ್ಟಕ್ಕಾದರೂ ಬದುಕುವ ಹಠ ದೀನದಲಿತರಲ್ಲಿ ಹೆಪ್ಪು ಗಟ್ಟಿಗೆ. ಅದಕ್ಕಾಗಿ ಅವರು ದೃಢವಾಗಿ ವಲಿಯುತ್ತಾರೆ. ‘ಇರಬೇಕೆನ್ನುತ್ತವೆ ಸ್ವಾಮಿ’
ಈಗವರು ಕಟುಕುವ ಜೋಳಿಗೂ, ಚುಚ್ಚುವ ಮುಳ್ಳಿಗೂ ವಿಷದ ಹಾವಿಗೂ ಹೆದರುವುದಿಲ್ಲ. ಬದುಕುವ ಧೋರಣೆ ದೃಢವಾಗಿರುವುದರಿಂದ
ಅವರಿವರು ನಮ್ಮ ಮೇಲೆತ್ತುವುದು ಬೇಡ
ಅವರಿವರಿಗೆ ನಾವು ಹಡದಿ ಹಾಸುವುದು ಬೇಡ
ಹೆರವರ ಹರಕೆಗೆ ಬಾಯೊಡ್ಡುವುದೂ ಬೇಡ
ಹೆರವರ ಬಾಯ್ಯಂಬುಲಕೆ ಕೈಯಾನುವುದೂ ಬೇಡ
ಎಂದು ಗಟ್ಟಿಯಾಗಿದ್ದಾರೆ. ಮನ ಬರಡದಲ್ಲದ ಬಡವರು ಒಳ್ಳೆತನದಲಿ ಬಾಳ ಬೇಕೆಂದುಕೊಂಡಿದ್ದಾರೆ “ಹೊಡತೆನೆಯ ಹಾಲ್ಗಾಳ ಮೆಲಿದು ಬಲಿತು ಅರಿವಿನ ಘನ ಅಣುವ ಪಡೆಯಲಾಶಿಸಿ” ಗಟ್ಟರಾಗಿ ನಿಂತಿದ್ದಾರೆ ಕವಿ ಬಂಡಾಯದ ಮನೋಧರ್ಮದಲ್ಲಿ ಅವರನ್ನು ಲೋಕಕ್ಕೆ ತೋರಿಸುತ್ತಾರೆ.
ಕಾವ್ಯ ವೈವಿಧ್ಯತೆ
ಕವಿ ಬಸುಪಟ್ಟದ ತಮ್ಮ ಕಾವ್ಯದಲ್ಲಿ ವೈವಿಧ್ಯತೆಯನ್ನು ಚಂದವರಾಗಿದ್ದಾರೆ. ಅಲ್ಲಿ ಬಾಲ್ಯದಬೆರಗು, ಅಳುವನ್ನು ಹತ್ತಿಕ್ಕುವ ನಗೆಯ ಬಗೆ, ಪ್ರೇಮದ ಉತ್ಕಟ ಹಂಬಲ, ವಿರಹದ ಬೇಗೆ, ಸಾವಿನ ಬಯಕೆ, ಬದುಕಿನ ಲವಲವಿಕೆ, ಸಾಮಾಜಿಕ ಕಳಕಳಿ, ದೀನ – ದಲಿತರ ಬಗೆಗಿನ ಮಿಡಿತ, ವ್ಯವಸ್ಥೆಯ ಕ್ರೌರ್ಯದ ಬಗೆಗಿನ ನಟ್ಟು, ರಾಜಕಾರಣಿಗಳ ಆಕ್ರಮಣ, ಸಿರಿವಂತರ ದಬ್ಬಾಳಿಕೆ, ಇಳಿವಯಸ್ಸಿನವರ ಚಾಪಲ್ಯ, ವೇಶ್ಯಾಜೀವನ, ಶಿಕ್ಷಕರ ಜೀವನ, ಯುವಜನಾಂಗದ ಉಡಾಫೆ, ಮನುಷ್ಯ ಬದುಕಿನ ಮೌಲ್ಯಗಳ ತುಡಿತ, ಆಧ್ಯಾತ್ಮದ ಅರಿವು ಇವೆಲ್ಲ ಬಸುಪಟ್ಟದ ಕಾವ್ಯದೊಡಲನ್ನು ಸಿಂಗರಿಸಿಕೊಂಡು ಸಹೃದಯರಿಗೆ ಪ್ರಿಯವಾಗಿವೆ.
ಹಬ್ಬಗಳೆಂದರೆ ಕವಿಗೆ ಎಲ್ಲಿಲ್ಲದ ಹರುಷ. ಅವುಗಳ ಉದ್ದೇಶವನ್ನು ಕುರಿತು ಹಾಡುವ ರೀತಿಯಲ್ಲಿ ಸೊಗಸಾದುದು;
ಹಬ್ಬವು ಬಂದಿತು ಹರುಷದ ತಂದಿತೆ ನಾಡಿನ ಜನರೊಳಗೆ
ಬೆಳಗೂ ಬೈಗೂ ದುಡಿದೇ ದುಡಿದು ಬಿದ್ದರೆ ದೇಹವು ಕೆಳಗೆ,
ಅದೆ ನಿಮಿಷಾದರೂ ಅಳಲನು ಮರೆತು ಜೀವವು ತನ್ನೊಳಗೆ
ನಕ್ಕ್ರೆ ಜೀವ, ಉಕ್ಕಲು ಭಾವ, ಅದುವೇ ಹಬ್ಬವು ಇಳೆಯೊಳಗೆ
(ಹಬ್ಬವು ಬರುತಿದೆ – ವೈಜಯಂತಿ)
ಸಂಕ್ರಾಂತಿಯ ಸಂಭ್ರಮವನ್ನು ಕುರಿತು ಅಷ್ಟೇ ಹಿತವಾಗಿ ಕವಿ ಹಾಡಿಕೊಳ್ಳುತ್ತಾರೆ.
ಎಳ್ಳು – ಬೆಲ್ಲದ ಸ್ನೇಹಸ್ನಿಗ್ಧಮಯ ಮಾಧರ್ಯ
ಸ್ಪುರಿಸಿ ಬಾಳಿಗೆ ಜೀವ ತುಂಬುತಿಹುದು;
ಜೀವತುಂಬಿದ ಬಾಳು ತುಂಬುಬಾಳನು ಬಾಳಿ
ಪ್ರೇಮದಲಿ ದೇವತ್ವ ಕಾಂಬುತಿಹುದು
ದೀಪಾವಳಿ ಕವಿಯ ಪಾಲಿಗೆ ವಿಶೇಷ ಹಬ್ಬವೆನಿಸಿದೆ. ಈ ಹಬ್ಬದ ಸಡಗರವನ್ನು ಕುರಿತು ಮತ್ತೆ ಮತ್ತೆ ಹಾಡಿಕೊಳ್ಳುವ ಕವಿ ಅದರ ವಿಪರ್ಯಾಸಗಳನ್ನು ವಿಷಾದದಿಂದಲೇ ಅಭಿವ್ಯಕ್ತಿಸುತ್ತಾನೆ.
೧
ಸಿರಿವಂತರ ಮನೆಯೊಳಗಿದೆ
ದೀಪಾವಳಿಯುಬ್ಬs
ಬಡಬಗ್ಗರ ಮನೆಯೊಳಗಿದೆ
ಸಂಕಷ್ಟದ ಮಬ್ಬು
೨
ಧನವಂತರ ಮನೆ ಬೆಳಗಿವೆ
ವಿಧವಿಧದಾ ದೀಪ;
ಧನ ಹೀನರ ಮನೆಯೊಳಗಿವೆ
ಬಹುರೂಪದ ತಾಪ
(ದೀಪಾವಳಿ – ಚೈತ್ರಾಗಮನ)
ದೀಪಾವಳಿಯ ಸಂಭ್ರಮ ಎಲ್ಲ ಮನುಷ್ಯರಿಗೂ ಒಂದೇ ರೀತಿಯಾಗಿಲ್ಲದಿರುವುದು ಕವಿಯನ್ನು ತಳಮಳಿಸಿದೆ. ಅದಕ್ಕೆ ಕವಿ ತನ್ನ ನಲ್ಲಿಗೆ ದೀಪಾವಳಿಯ ವಾಸ್ತವವನ್ನು ತಿಳಿಸಿಕೊಡುವ ಪ್ರಯತ್ನ ಮಾಡುತ್ತಾರೆ.
ದೈನ್ಯ, ದಾರಿದ್ರ್ಯ, ಭೀತಿ, ಅಜ್ಞಾನ ಎಲ್ಲ ಚದುರಿ ಬಿಡಲಿ
ಹಬ್ಬದುಬ್ಬಿದುವು ಇಹದ ಜೀವಿತಕೆ ಹೊಸತು ತಂದುಕೊಡಲಿ
ಸೊಗಸು, ಸೌಭಾಗ್ಯ, ಜ್ಞಾನ, ಪ್ರೀತಿ ಬುವಿಯನ್ನೇ ಬೆಳಗಿ ನಿಲಲಿ
ಹೊಸತನ್ನೇ ಊಡಿ ಹೊಸತನ್ನೇ ತೀಡಿ ದೀಪಾವಳಿಗೆ ಗೆಲುವ ತರಲಿ
(ದೀಪಾವಳಿಗೆ ಮಾಡುನಲ್ಲೆ – ಚೈತ್ರಾಗಮನ)
ದೀಪಾವಳಿಯ ಸಾರ್ಥಕತೆ ಇಲ್ಲಿ ಅನನ್ಯವಾಗಿ ಕಂಡಿದೆ.
ನೇಕಾರ, ರೈತ, ಇತರೆ ಶ್ರಮಜೀವಿಗಳ ಕುರಿತು ಕವಿ ಹಾಡು ಕಟ್ಟದ್ದಾರೆ. ಹುತಾತ್ಮರನ್ನು ಸ್ಮರಿಸಿದ್ದಾರೆ. ಸ್ವಚ್ಛಂದ ಜಲಲ ಧಾರೆಯಂತಿರುವ ಅವರ ಕಾವ್ಯಕ್ಕೆ ಯಾವ ಕಟ್ಟುಪಾಡುಗಳಿಲ್ಲ. ಗೇಯತೆ ಅವರ ಕಾವ್ಯ ಜೀವಾಳ. ಹಾಡು ಹಿಗ್ಗಿಗಾಗಿ ಎಂಬುದಕ್ಕೆ ಇಲ್ಲಿನ ಕವಿತೆಗಳು ಉದಾಹರಣೆಯಾಗಿ ನಿಲ್ಲುತ್ತವೆ. ‘ಬರಿದಲೆಯ ಬಾಲೆ’ ‘ನಲಿಯೋಣ ಬಾರಾ’ ಎಂಬಂಥ ಕವಿತೆಗಳು ಬೇಂದ್ರೆಯವರ ಕಾವ್ಯವನ್ನು ನೆನಪಿಸುತ್ತವೆ. ಬೇಂದ್ರೆಯವರ ಕಾವ್ಯ ಪ್ರಭಾವಕ್ಕೆ ಬಸುಪಟ್ಟದರು ಒಳಗಾಗಿದ್ದಾರೆ.
ಅನೇಕ ಕವಿಗೋಷ್ಠಿಗಳಲ್ಲಿ ಬಸುಪಟ್ಟದ ಅವರು ತಮ್ಮ ಕವನಗಳನ್ನು ವಾಚಿಸಿ ಜನಮನ್ನಣೆ ಗಳಿಸಿದ್ದಾರೆ. ಧಾರವಾಡ ಆಕಾಶವಣಿ ಅವರ ಭಾವಗೀತೆಗಳನ್ನು ಪ್ರಸಾರ ಮಾಡಿದೆ.
ಆಕಾಶವಾಣಿ ಏರ್ಪಡಿಸಿದ ಡಾ. ವಿ.ಕೆ. ಗೋಕಾಕ ಅವರ ಅಧ್ಯಕ್ಷತೆಯಲ್ಲಿ ನಡೆದ ಕವಿಗೋಷ್ಠಿ. ವಿಜಾಪುರದಲ್ಲಿ ವಾರ್ತಾಪ್ರಚಾರ ಬಾನುಲಿ ಶಾಖೆಯವರು ಹಮ್ಮಿಕೊಂಡ ಕವಿ ಸಮ್ಮೇಳನ, ಕೆ. ವಿ. ಪುಟ್ಟಪ್ಪ ಅವರ ಅಧ್ಯಕ್ಷತೆಯಲ್ಲಿ ಧಾರವಾಡದಲ್ಲಿ ಜರುಗಿದ ಸಾಹಿತ್ಯ ಸಮ್ಮೇಳನದ ಕವಿಗೋಷ್ಠಿ, ಗದಗದಲ್ಲಿ ನಡೆದ ಕೆ.ಜಿ. ಕುಂದಣಗಾರ ಅವರ ಅಧ್ಯಕ್ಷತೆಯಲ್ಲಿ ನೆಡೆದ ಕವಿಗೋಷ್ಠಿಯಲ್ಲಿ ಬಸುಪಟ್ಟದರು ತಮ್ಮ ಕವನಗಳನ್ನು ನಿವೇದಿಸಿದ್ದಾರೆ. ಅಲ್ಲದೆ ಅವರ ಬಹಳಷ್ಟು ಕವಿತೆಗಳು ‘ಜಯಂತಿ; ‘ಕರ್ಮವೀರ’ ‘ಪ್ರಜಾಮತ; ‘ನವಯುಗ’ ಮುಂತಾದ ಪತ್ರಿಕೆಗಳಲ್ಲಿ ಪ್ರಕಟವಾಗಿದೆ.
ಬಸುಪಟ್ಟದ ಕಾವ್ಯ ಕುರಿತು ರಂಶ್ರೀ.ಮುಗುಳಿಯವರು “ಅವರಲ್ಲಿಯ ಸತ್ವ ಮೇಲು ಮೊಗವಾಗಿದೆ. ಕಾವ್ಯಶಕ್ತಿ ಸಹಜವಾಗಿದೆ” ಎಂದರೆ ಡಾ.ಡಿ.ಎಸ್. ಕರ್ಕಿಯವರು “ಬಸುಪಟ್ಟದ ಅವರ ಕವನಗಳ ಭಾವ ಹೇಗೋ ಹಾಗೆ ಅವರ ಕವನಗಳ ಶೈಲಿ ಸುಕುಮಾರವಾದುದು. ನಯ ನಾಜುಕುಗಳಿಂದ ಜಡಗೂಡಿದುದು ಹೊಸ ಛಂದದ ಕೆಲವೊಂದು ಗತ್ತುಗಳನ್ನು ಅವರು ತಮ್ಮ ಕವಿತೆಗಳಲ್ಲಿ ಸುಖವಾಗಿ ಬಳಸಿದ್ದಾರೆ. ಆದುದರಿಂದ ಅವರ ಕವಿತೆಗಳಿಗೆ ಒಂದು ಹೆಚ್ಚಿನ ನಾದಮಾಧುರ್ಯವು ಪ್ರಾಪ್ತವಾಗಿದೆ.” ಎಂದು ಅಭಿಪ್ರಾಯಪಡುತ್ತಾರೆ. ಕವಿ ಡಿ.ಎಸ್.ಇಂಚಲರು “ರತ್ನದೀಪದ ಶುಭ್ರ ಕಿರಣಗಳಿಂದ ನಿಚ್ಚಳವಾಗಿ ನನ್ನ ಚಿತ್ತಭಿತ್ತಿಯಲ್ಲಿ ಮೂಡಿತು ಬೆಳಕನ್ನು ಬೀರುವುದೇ ದೀಪದ ಸಹಜ ಕಾರ್ಯ. ನಿಮ್ಮ ಬಾಳಿನ ದಾರಿಯುದ್ದಕ್ಕೂ ಏಳುಬೀಳುಗಳಲ್ಲಿ ಬಿರುಗಾಳಿ, ಸುಳಿಗಾಳಿಗಳಲ್ಲಿ,ಕವಿದ ಕಾರ್ಮೋಡಗಳಲ್ಲಿ ಬೆಳಕು ಬೀರಿ ಮುನ್ನಡೆಯಿಸಿದ ಆ ಸಾತ್ವಿಕದ ಶುಭ್ರ ಹೊಂಬೆಳಕು ಓದುಗರ ಬಾಳಬಟ್ಟೆಗೂ ದೀಪದಾನವನ್ನು ಮಾಡಬಲ್ಲದು” ಎಂದು ಮನದುಂಬಿ ಹೇಳಿದ್ದಾರೆ.
ಬಸುಪಟ್ಟದರ ಕಾವ್ಯದಲ್ಲಿ ಓರೆಕೋರೆಗಳು ಇಲ್ಲದೆಯಿಲ್ಲ. ಆದರೆ ಆ ಕಾವ್ಯ ಜನಮಾನವನ್ನು ತಟ್ಟಬಲ್ಲದು ಎಂಬುದರಲ್ಲಿ ಯಾವ ಅನುಮಾನಗಳೂ ಇಲ್ಲ.
ಬಾದಾಮಿ ತಾಲೂಕಾ ದರ್ಶನ
೧೯೮೬ರಲ್ಲಿ ಬೆಂಗಳೂರಿನ ಎಂ.ಬಿ.ಎಚ್ ಪ್ರಕಾಶನದವರು ಪ್ರಕಟಿಸಿದ ‘ಬಾದಾಮಿ ತಾಲುಕಾ ದರ್ಶನ’ ಕಿರುಹೊತ್ತಿಗೆಯನ್ನು ಬಸುಪಟ್ಟದ ಅವರು ಸಿದ್ಧಪಡಿಸಿದರು. ಅರವತ್ತ್ ಪುಟಗಳು ಈ ಕೃತಿ ಬಾದಾಮಿ ತಾಲೂಕಿನ ಸಮಸ್ತ ಮಾಹಿತಿಯನ್ನು ಒಲಗೊಂಡಿದೆ. ಅಂಕಿ – ಅಂಶಗಳಿಂದ ಭೌಗೋಳಿಕ ಪ್ರದೇಶವನ್ನು ಪುರಾಣ, ಇತಿಹಾಸ, ಸಂಗತಿಗಳಿಂದ ಪ್ರದೇಶದ ವೈಶಿಷ್ಟ್ಯವನ್ನು ಸಂಕ್ಷಿಪ್ತವಾಗಿ ಹೇಳುತ್ತ ಪ್ರಚಲಿತ ಸಂಗತಿಗಳ ಮೇಲೆ ಬೆಳಕು ಚೆಲ್ಲುವ ಈ ಕೃತಿ ತಾಲೂಕಿನ ಪ್ರವಾಸಿ ಕೇಂದ್ರಗಳನ್ನು ಧಾರ್ಮಿಕ ಕ್ಷೇತ್ರಗಳನ್ನು ಪರಿಚಯಿಸಿ ಕೊಡುತ್ತದೆ. ಅಲ್ಲದೆ ತಾಲೂಕಿನ ವ್ಯವಸಾಯ, ಪಶು – ಸಂಗೋಪನೆ, ಮೀನುಗಾರಿಕೆ, ಕೈಗಾರಿಕೆಗಳಿಗೆ ಸಂಮಂಧಿಸಿದಂತೆ ವಿವರಗಳನ್ನು ಒದಗಿಸುತ್ತದೆ. ಆಡಳಿತ, ಶೈಕ್ಷಣಿಕ ವೈದ್ಯಕೀಯ ಸೌಲಭ್ಯ, ಸಾಮಾಜಿಕ ಸೇವೆ, ಕಲೆ – ಸಾಹಿತ್ಯಗಳ ಉಲ್ಲೇಖಾರ್ಹ ಮಾಹಿತಿಗಳನ್ನು ದಾಖಲಿಸುತ್ತದೆ. ಇಲ್ಪಲ – ವಾತಾಪಿ ರಾಕ್ಷಸ ಬಂಧುಗಳನ್ನು ಅಗಸ್ತ್ಯ ಋಷಿಗಳು ನಿಗ್ರಹಿಸಿದ ಕಥೆಯನ್ನು ಲೇಖಕರು ಸ್ವಾರಸ್ಯಪೂರ್ಣವಾಗಿ ಹೇಳುತ್ತಾರೆ. ಚಾಲುಕ್ಯರ ವೀರಶ್ರೀಯನ್ನು ಲೋಕಕ್ಕೆ ಮೆರೆದುನಿಂತ ನಾಡಿನ ಸ್ವಾರಸ್ಯಪೂರ್ಣವಾಗಿ ಹೇಳುತ್ತಾರೆ. ಚಾಲುಕ್ಯರ ವೀರಶ್ರೀಯನ್ನು ಲೋಕಕ್ಕೆ ಮೆರೆದುನಿಂತ ನಾಡಿನ ಬಗ್ಗೆ ಕಪ್ಪೆ ಆರಭಟ್ಟನ ಶಾಸನ ವಿಶಿಷ್ಟತೆಯ ಬಗ್ಗೆ ಅಭಿಮಾನದಿಂದ ಬಣ್ಣಿಸಿದ ವಿವರಗಳಿವೆ. ಬಾದಾಮಿ ತಾಲೂಕು ದರ್ಶನ ಚಿಕ್ಕ ಹೊತ್ತಿಗೆಯಾದರೂ ಡಾ. ಬಸುಪಟ್ಟದರು ಅದನ್ನು ಚೊಕ್ಕವಾಗಿಸಿದ್ದಾರೆ.
ನಿಜಗುಣ ಶಿವಯೋಗಿಗಳು : ಜೀವನ ಮತ್ತು ಕೃತಿಗಳು
ಇದು ಡಾ.ಎಸ್.ಎಸ್. ಬಸುಪಟ್ಟದ ಅವರ ಸಂಶೋಧನಾ ಪ್ರಬಂಧ. ೧೯೯೩ರಲ್ಲಿ ಪ್ರೊ. ಎಸ್.ಎಸ್. ಭೂಸನೂರಮಠ ಅವರ ಮಾರ್ಗದರ್ಶನದಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯಕ್ಕೆ ಸಲ್ಲಿಸಿದ ಮಹಾಪ್ರಬಂಧ. ವಿಶ್ವವಿದ್ಯಾಲಯ ಮಾನ್ಯ ಮಾಡಿ ಅವರಿಗೆ ಪಿಎಚ್.ಡಿ ಪದವಿಯನ್ನು ಪ್ರದಾನ ಮಾಡಿತು. ದುರ್ದೈವವೆಂದರೆ ಈ ಪ್ರಬಂಧ ಅವರ ಜೀವಿತಾವಧಿಯಲ್ಲಿ ಪ್ರಕಟವಾಗಲೇ ಇಲ್ಲ. ಅದು ಪ್ರಕಟವಾಗಿದ್ದು ೨೦೦೮ರಲ್ಲಿ. ಧಾರವಾಡದ ಕರ್ನಾಟಕ ಇತಿಹಾಸ ಸಂಶೋಧನ ಮಂಡಲದವರು ಕರ್ನಾಟಕ ಸುವರ್ಣ ಮಹೋತ್ಸವ ಗ್ರಂಥ ಮಾಲೆಯಲ್ಲಿ ಈ ಕೃತಿಯನ್ನು ಬೆಳಕಿಗೆ ತಂದು ಡಾ. ಬಸುಪಟ್ಟದರ ಆತ್ಮಕ್ಕೆ ಶಾಂತಿ ತಂದಿದ್ದಾರೆ.
ನಿಜಗುಣ ಶಿವಯೋಗಿಗಳು ನಮ್ಮ ನಾಡು ಕಂಡ ಘನಂವಂತರು. ಭಾಷೆ, ಕಾವ್ಯ, ಯೋಗಜ್ಞಾನ, ದರ್ಶನ, ಭಕ್ತಿ, ಅನುಭಾವ, ಪ್ರಾಪಂಚಿಕ ಅರಿವು, ಪಾಂಡಿತ್ಯ ದೃಷ್ಠಿಯಿಂದ ಮಹಾಪ್ರತಿಭಿಭಾವಂತರು. ದೇಹ, ಜೀವಾತ್ಮ, ಆತ್ಮ – ಪರಮಾತ್ಮ, ಮಾಯೆ ಇವುಗಳ ಸ್ವರೂಪವನ್ನು ನಿರಾಳ ಶೈಲಿಯಲ್ಲಿ ಮನಗಾಣಿಸಿ ಮಾಯೆಯಿಂದ ಮುಕ್ತಿ ಹೊಂದುವ ಬಗೆಯನ್ನು ಅವರು ತೋರಿಸಿಕೊಟ್ಟವರು. ಅವರು ರಚಿಸಿದ ಅರವತ್ಮೂರು ಪುರಾತನರ ತ್ರಿವಿಧಿ, ಅನುಭವಸಾರ, ಪರಮಾರ್ಥಗೀತೆ, ಪರಮಾನುಭವ ಬೋಧೆ, ಕೈವಲ್ಯಪದ್ಧತಿ, ಪಾರಮಾರ್ಥಿಕ ಚಿಂತನೆ, ವಿವೇಕ ಚಿಂತಾಮಣಿ, ಉಪಲಬ್ಧವಿರದ ದರ್ಶನಸಾರ, ಆತ್ಮಕರ್ತ ಚಿಂತಾಮಣಿ (ಸಂಸ್ಕೃತ) ಗ್ರಂಥಗಳು ಸುರತರು ಸರಧೇನುಗಳಾಗಿವೆ ಯೆಂಬುದನ್ನು ಡಾ.ಎಸ್.ಎಸ್.ಬಸುಪಟ್ಟದ ಅವರು ತಮ್ಮ ಈ ಮಹಾಪ್ರಬಂಧದಲ್ಲಿ ನಿರೂಪಿಸಿದ್ದಾರೆ.
ಒಟ್ಟು ಹನ್ನೆರಡು ಅಧ್ಯಾಯನಗಳ ಈ ಮಹಾಪ್ರಬಂಧ ಡಾ. ಬಸುಪಟ್ಟದರ ಸಂಶೋಧನಾ ಆಸ್ಥೆ ಮತ್ತು ಪ್ರತಿಭೆಯನ್ನು ಸಾಕ್ಷೀಕರಿಸುತ್ತದೆ. ವಿಜ್ಞಾನ ತಂತ್ರಜ್ಞಾನಗಳ ಜಿಜ್ಞಾಸೆಯನ್ನು ಮೊದಲ ಭಾಗದಲ್ಲಿ ಅವರು ವಿವರಿಸುವ ರೀತಿ ರೋಚಕವೆನಿಸಿದೆ. ಎರಡನೆಯ ಅಧ್ಯಾಯನದಲ್ಲಿ ನಿಜಗುಣರ ಬದುಕು – ಬರಹ ಹರಡಿ ನಿಂತಿದೆ. ಮೂರನೆಯ ಭಾಗದ ಒಂಬತ್ತು ಅಧ್ಯಾಯಗಳು ನಿಜಗುಣರ ತತ್ವ ಮೀಮಾಂಸೆಯನ್ನು ಕೇಂದ್ರೀಕರಿಸಿಕೊಂಡಿವೆ.
ನಿಜಗುಣರ ನಿಜದ ನೆಲೆಯ ಸೊಗಾಡಿನಿಂದ ಮಹಾಪ್ರಬಂಧ ತನ್ನ ಔನ್ನತ್ಯದವರ್ಧಿಸಿ ಕೊಂಡಿದೆ. ಬಸುಪಟ್ಟದ ಶ್ರಮವಿಲ್ಲಿ ಸಾರ್ಥಕತೆ ಸಾಧಿಸಿದೆ. ಡಾ. ವಿ.ಎಸ್. ಮಾಳಿಯವರು ಈ ಪ್ರಬಂಧವನ್ನು ಕುರಿತು ಹೇಳುವ ಮಾತುಗಳು ಇದನ್ನು ಸಮರ್ಥಿಸುತ್ತವೆ.
“ಡಾ. ಬಸುಪಟ್ಟದ ಕನ್ನಡಕ್ಕೆ ನೀಡಿದ ನಿಜಗುಣದ ಕೊಡುಗೆ ಅವರ ಶ್ರಮ ಸಾಧನೆ – ಆಶಯ ಕೃತಿ ರೂಪದಲ್ಲಿ ಸಾರ್ಥಕಗೊಂಡಿದೆ……..ಡಾ. ಬಸುಪಟ್ಟದ ಅವರ ಶೈಲಿ ಸರಳ ಭಾಷೆ ಸುಲಲಿತ. ಸಾಮಾನ್ಯ ಓದುಗರಿಗೂ ಕ್ಲಿಷ್ಟವೆನಿಸುವುದಿಲ್ಲ. ಚಿಕ್ಕ ಚಿಕ್ಕ ವಾಕ್ಯಗಳು ಸುಲಲಿತ ಓಘ ವಿಷಯವನ್ನು ಮರೆಮಾಚಲು ಸುತ್ತ ಬಳಸಿನ ಸರ್ಕಸ್ಸು ಅವರ ವ್ಯಕ್ತಿತ್ವಕ್ಕೆ ಬಗ್ಗದು ನೇರದಾರಿ, ಸ್ಪಷ್ಟ ಮಾತು, ದಿಟ್ಟನಡಿಗೆ, ಅವರು ಶಿಸ್ತಿನ ಸಂಶೋಧಕರು. ಅಲ್ಲಲ್ಲಿ ವಿಷಯ ಪುನರಾವರ್ತನೆಗೊಂಡರೂ ದೋಷವೆನಿಸುವುದಿಲ್ಲ ಅವರ ಓದಿನ ವ್ಯಾಪ್ತಿ ಹಿರಿದು ಜೀವನಾನುಭವ ದೊಡ್ಡದು. ಪೌರ್ವಾತ್ಯ – ಪಾಶ್ಚಾತ್ಯ ತತ್ವಪರಂಪರೆಯನ್ನು ಚೆನ್ನಾಗಿ ಮಥಿಸಿದ್ದಾರೆ. ಡಾ. ಬಸುಪಟ್ಟದವರ ಕೆಲಸ ಒಂದಾರ್ಥದಲ್ಲಿ ನಿಜಗುಣರ ಮೂಲಕ ಭಾರತೀಯ ತತ್ವಪರಂಪರೆಯ ಸಮುದ್ರಮಂಥನ ಮಹಾಪ್ರಬಂಧವನ್ನು ಓದಿ ಮುಗಿಸಿದಾಗ ಅವರ ಮೇಲಿನ ಅಭಿಮಾನ ಗೌರವಾದರಗಳು ಹೆಚ್ಚುತ್ತವೆ.
ಡಾ. ಮಾಳಿಯವರ ಅಭಿಪ್ರಾಯಗಳು ಅತೀಶಯೋಕ್ತಿ ಅನಿಸುವುದಿಲ್ಲ. ಡಾ. ಬಸುಪಟ್ಟದರ ಅಧ್ಯಾಪನ ಸಂಶೋಧನಾ ಪ್ರವೃತ್ತಿಯೇ ಅಂಥದ್ದು.
ಬಿಡಿಬರಹಗಳು
ಡಾ. ಬಸುಪಟ್ಟದ ಅವರಿಗೆ ಕಾವ್ಯದ ಬಗ್ಗೆ ಅತಿಯಾದ ಒಲವು ಇರುವಂತೆ ಗದ್ಯದ ಬಗ್ಗೆಯೂ ಅಕ್ಕರೆ. ಅನೇಕ ನಿಯತಕಾಲಿಕಗಳಲ್ಲಿ ಅವರ ಪ್ರಬುದ್ಧ ಲೇಖನಗಳು ಪ್ರಕಟವಾಗಿವೆ. ಪ್ರಸಿದ್ಧ ಲೇಖಕರನ್ನು ಕುರಿತ ವಿಮರ್ಶೆಗಳು, ಶಾಕುಂತಲ ನಾಟಕ ಕುರಿತ ವಿಮರ್ಶೆ, ಕಾವ್ಯಮೀಮಾಂಸೆಗೆ ಸಂಬಂಧಿಸಿದ ಲೇಖನಗಳು ‘ಬಾದಾಮಿ ಚಾಲುಕ್ಯರ ಕಾಲದ ಧರ್ಮಗಳು’ ಎಂಬ ಲೇಖನ, ಅನಿಮಿಷ ನೋತ (ಶೂನ್ಯ ಸಂಪಾದನೆ – ಪರಾಮರ್ಶೆ ವಿಮರ್ಶೆ), ವೈಜ್ಞಾನಿಕ ಮನೋಧರ್ಮ ಹಾಗೂ ಬಾಳಿನ ಸಾರ್ಥಕತೆ ಎಂಬಿತ್ಯಾದಿ ಲೇಖನಗಳು ಅವರ ಗದ್ಯದ ಜೀವಂತಿಕೆಯನ್ನು ತೋರಿಸಿಕೊಡುತ್ತವೆ. ಆ ಗದ್ಯದಲ್ಲಿ ಕಾಣಿಸಿಗುವ ವೈಚಾರಿಕ ನಿಲುವು ಕೂಡಾ ಪ್ರಖರ. ಧಾರವಾಡ ಆಕಾಶವಾಣಿಯಿಂದ ಪ್ರಸಾರವಾದ ಚಿಂತನಗಳು ಅವರ ಗದ್ಯದ ಚಂದವನ್ನು ವೈಚಾರಿಕತೆಯನ್ನು ಬಳಸಿಕೊಡುತ್ತವೆ. ಒಂದೆರಡು ಸಂಪುಟವಾಗುವಷ್ಟು ಅವರ ಗದ್ಯದ ಬರಹಗಳಿದ್ದರೂ ಅವು ಪುಸ್ತಕ ರೂಪದಲ್ಲಿ ಬರದಿರುವುದು ವಿಷಾದನೀಯ.
ಮುಳ್ಳು ಮಂಚವನ್ನೇರಿದ ಭೀಷ್ಮ
ನೈರಾಶ್ಯದ ನೆರಳು ಆವರಿಸಿದರೂ ಬಸುಪಟ್ಟದರು ಭರವಸೆಯ ಉಸಿರನ್ನು ಕ್ಷೀಣಿಸಿಕೊಂಡಿರಲಿಲ್ಲ. ಇರುವುದನ್ನು ಬಿಟ್ಟು ಇಲ್ಲದುದಕ್ಕಾಗಿ ತಡಕಾಡಿದವರೂ ಅಲ್ಲ ನೈಚ್ಛಾನುಸಂಧಾನಿದಿಂದ ಕೊರಗಿದವರೂ ಅಲ್ಲ ಬೇರೆಯವರ ಊರ್ಧ್ವಮುಖತ್ವ ಕಂಡು ಹಿಗ್ಗಿದರೆ ಹೊರತು ಅಸೂಯೆಯಿಂದ ವಿಲಿರಿಲಿದವರಲ್ಲ. ಅನುಭವವನ್ನು ಮಾಗಿಸಿಕೊಂಡು ಅನುಭಾವದ ನೆಲೆಯಲ್ಲಿ ಬದುಕಿಗೆ ಅರ್ಥ ತಂದುಕೊಳ್ಳುವಲ್ಲಿ ಹೆಣಗಾಡಿದವರು.
ಅವರ ಸಾತ್ವಿಕತೆಯ ಪ್ರಭಾವ ಎಲ್ಲರ ಮೇಲೂ ಆಗಿತ್ತು. “ಅವರೊಬ್ಬ ಒಳ್ಳೆಯ ಭಾವಜೀವಿ, ಕಲಾಪ್ರೇಮಿ, ಅವರ ಜೀವನದಲ್ಲಿಯೇ ಕಾವ್ಯವಿದೆಯೆಂಬುದು ಅವರ ಪರಿಚಯ ಮಾಡಿಕೊಂಡವರಿಗೆಲ್ಲ ಗೊತ್ತು” ಎಂದಿದ್ದಾರೆ ಕವಿ ಡಾ. ಡಿ.ಎಸ್. ಕರ್ಕಿ ಬಸುಪಟ್ಟದರ ಮುಗ್ಧ ಸ್ನೇಹವನ್ನು ಕಂಡು ಎಸ್.ಡಿ. ಇಂಚಲವರು “ಜೀವನದ ಅಮೋಘ ಪರಾಗತವಾದ ನಯವಿನಯಗಳಿಂದ ಪರಿಶೋಭಿತವಾದ ಒಂದು ಸುಸಂಕೃತ ಜೀವಕುಸುಮ” ಎಂದು ವ್ಯಕ್ತಪಡಿಸಿದ್ದಾರೆ. ಅವರನ್ನು ಬಹುವಾಗಿ ಇಷ್ಟಪಡುವ ಡಾ. ಶೀಲಕಾಂತ ಪತ್ತಾರ ಬಸುಪಟ್ಟದ ಅವರನ್ನು ‘ನಮ್ಮೂರ ಟ್ಯಾಗೋರ’ ಎಂದು ಅಭಿಮಾನದಿಂದ ಕರೆದಿದ್ದಾರೆ.
ಮಾತು ನಿನ್ನದು ಮಲ್ಲಿಗೆ
ಅಷ್ಟುಶುಭ್ರ; ಸುವಾಸಿತ
ಹಸಿರು ಗದ್ದೆಯ ಮಧ್ಯ
ಶ್ವೇತ ಕುಸುಮುವು ನೀನು
ಎಂಬುದು ಅವರ ಔಚಿತ್ತಪೂರ್ಣ ಬಣ್ಣನೆ ಆಗಿದೆ.
ಮಾತಿನಿಂದ ಇರಿದವನು ನೀನಲ್ಲ
ಹರಿದವನೂ ಅಲ್ಲ!
ಅಧಿಕಾರದ ಲಗಾಮು ಹಿಡಿದವನಲ್ಲ!
ನಿನ್ನಿಂದ ಬೆಲೆ ಆ ಕರ್ಚಿಗೆ !
ಅದರಿಂದ ನಿನಗಲ್ಲ
ನಿನ್ನ ಗುರುತ್ವಶಕ್ತಿಯೊಂದು ನನಗೆ ಒಗಟು
ಎಂಬ ಕವಿತೆಯ ಸಾಲುಗಳಿಂದ ಡಾ. ಶೀಲಾಕಾಂತರು ಡಾ. ಬಸುಪಟ್ಟದರ ವ್ಯಕ್ತಿತ್ವವನ್ನು ಮೇರುಗೊಳಿಸಿದ್ದಾರೆ.
ಬಸುಪಟ್ಟದರ ನೆಚ್ಚಿನ ಶಿಷ್ಯರಲ್ಲಿ ಒಬ್ಬರಾದ ಕವಿ ಮಲ್ಲಿಕಾರ್ಜುನಬನ್ನಿ ಅವರು “ಸಾಚಾತನದ ಹಾದಿಯಲ್ಲಿ ಯಾರಿಗೂ ಮುಳ್ಳಾಗದೆ ಪ್ರಶಸ್ತಿಗಾಗಿ ಮಳ್ಳಾಗದೆ ತಮ್ಮದೇ ವ್ಯಕ್ತಿತ್ವವನ್ನು ರೂಢಿಸಿಕೊಂಡವರು. ತಮ್ಮ ಬಾಗಿಲ ಮುಂದೆ ಆಕಳ ಸೆಗಣಿ ಬಿದ್ದರ್ಎ ಆ ಹೊತ್ತಲ ನನ್ನದಲ್ಲ ಎನ್ನುವ ಸ್ವಭಾವದವರು” ಎಂದು ಅವರ ಉದಾತ್ತ ನಿಲುವನ್ನು ಬಣ್ಣಿಸಿದ್ದಾರೆ. ಹಾ.ಮಾ. ನಾಯಕರು “ಹತ್ತಿರದಿಂದ ಬಲ್ಲವರಿಗೆ ಸಹೃದಯಮಿತ್ರ ಕಾವ್ಯಪ್ರೇಮಿಗಳಿಗೆ ನಿಜವಾದ ಕವಿ, ನಿಷ್ಠವಂತ ಅಧ್ಯಾಪಕ ತಾಳ್ಮೆ ಹಾಗೂ ಮಾಗುವಿಕೆ ಬಸುಪಟ್ಟದ ಅವರ ಬದುಕಿಗೆ ಸೂತ್ರ” ಎಂದು ಅಭಿಮಾನದಿಂದ ಹೇಳಿದ್ದಾರೆ.
ಒಳಗೆ ನೋವಿದ್ದರೂ ಮುಗುಳ್ನಗೆಯ ಮೋಹಕತೆಯನ್ನು ಅವರು ಬತ್ತಿಸಿಕೊಂಡವರಲ್ಲ ಸಂಕಟದ ಸಂದರ್ಭಗಳನ್ನು ಕಾವ್ಯ ಸೂಚಿಸುವಲ್ಲಿ ತಬಲಾ, ಹಾರ್ಮೋನಿಯಂ, ಕರಡಿ ಮಜಲು ನುಡಿಸುವಲ್ಲಿ ಕರಗಿಸಿಕೊಂಡವರು. ನಾಟಕ ಕಲೆಯ ಬಗ್ಗೆಯೂ ಅವರಿಗೆ ಸೆಳೆತವಿತ್ತು. ಬಸವೇಶ್ವರ ಪಾತ್ರದಿಂದ ಅವರು “ಜಗಜ್ಯೋತಿ ಬಸವೇಶ್ವರ” ನಾಟಕಕ್ಕೆ ಕಳೆ ತಂದುಕೊಟ್ಟಿದ್ದರು. ಕರಡಿಮಜಲಿನಲ್ಲಿ ಅವರಿಗೆ ಪ್ರಾವಿಣ್ಯತೆಯಿತ್ತು. ಈ ಕಲೆ ಅವರಿಗೆ ತಂದೆಯವರಿಂದ ಬಂದ ಬಳವಳಿಯಾಗಿತ್ತು. ಲಹರಿ ಬಂದಾಗಲೆಲ್ಲ ಅವರು ಕರಡಿ ಮಜಲಿನಲ್ಲಿ ಧ್ಯಾನಸ್ಥರಾಗುತ್ತಿದ್ದರು.
ತಮ್ಮ ಹುಟ್ಟೂರು ಗುಳೇದಗುಡ್ಡದ ಬಗ್ಗೆ ಅವರಿಗೆ ತುಂಬಾ ಅಭಿಮಾನ ಪ್ರೀತಿ. ಅಲ್ಲಿನ ಜನಗಳ ಬಗ್ಗೆ ವಿಶ್ವಾಸ ಸ್ವಂತ ಊರನ್ನೇ ತಮ್ಮ ಕಾರ್ಯಕ್ಷೇತ್ರವನ್ನಾಗಿ ಮಾಡಿಕೊಂಡ ಬಸುಪಟ್ಟದರು ನಿವೃತ್ತಿಯಾಗುವವರೆಗೂ ಬೇರೆಡೆಗೆ ಹೋಗಲಿಲ್ಲ. ವಿಶ್ವವಿದ್ಯಾಲಯಕ್ಕೆ ಹೋಗುವ ಅವಕಾಶ ಅವರಿಗೆ ಒದಗಿಬಂದಿತ್ತು. ಆದರೆ ಅದನ್ನವರು ಊರ ಮೇಲಿನ ಮಮತೆಯ ಸಲುವಾಗಿ ತಿರಸ್ಕರಿಸಿದ್ದರು. ಈ ಕಾರಣಕ್ಕಾಗಿಯೇ ಏನೋ ಅವರ ಅರವತ್ತೈದನೆಯ ವಸಂತದಲ್ಲಿ ಪುರಜನ ಸನ್ಮಾನ ಮಾಡಿ ಗೌರವಿಸಿದ್ದಾರೆ ಹಮ್ಮಿಣಿ ಅರ್ಪಿಸಿದ್ದಾರೆ.
‘ಮುಳ್ಳ ಮಂಚವನ್ನೇರಿ ನೀನಾಗು ಭೀಷ್ಮ’ ಇದು ಅವರ ಒಂದು ಕವಿತೆಯ ಸಾಲು ಈ ಕವಿತೆಯ ಗರ್ಭದಲ್ಲಿ ಕವಿಯ ವ್ಯಕ್ತಿತ್ವದ ಸಾರವೆಲ್ಲ ಮಡುಗಟ್ಟಿದೆ.
ಹತ್ತು ದಿಕ್ಕಿಗೂ ಹಾದಿ ಹರಡಿಹುದು ಸುತ್ತು
ಹಾದಿಯಲ್ಲಿ ಬಹುಮುಳ್ಳ;
ಹಾದಿಯಲಿ ಬಹ ಈ ಮುಳ್ಳಗಳ ತಳ್ಳು
ಸಾಗು, ಮುಂದಕೆ ಸಾಗು
ಅವುಗಳಿಗೆ ಎದೆಗೊಡದೆ
ನೀನದಕೆ ಕಿವಿಗೊಡದೆ
……………………..
ಸೊಲ್ಲು, ಸೊಲ್ಲೇ ಸೊಲ್ಲು
ಎಲ್ಲೆಲ್ಲೂ ಬರೀಗುಲ್ಲು
ಕಾತಿಲ್ಲ ಹೂತಿಲ್ಲ
ಮತಿಯಿಲ್ಲ ಗತಿಯಿಲ್ಲ
ತಳವಿಲ್ಲ ಬುಡವಿಲ್ಲ
ಮಾತಿನಲಿ ನೂರೆಂಟು ಮಜಲುಗಳು ಕಟ್ಟುವರು
ಬಾಯಿಯಲ್ಲಿ ನೂರಾರು ಗಜಲುಗಳ ಹಾಡುವರು
ಮಾತೆಷ್ಟು ಮಧುರ
ಅವರ ಮನಸಿ ಗತ್ತು
ಅವರ ಕನಸಿನ ಹುತ್ತು
ಯಾರ‍್ಯಾರ ಸುತ್ತ ಇಹುದೇನೋ ಕುತ್ತು!
ಅಡಪು ಹತ್ತಿದ ನಾಯಿ – ಅತ್ತ ಆ ಹುಚನಾಯಿ
ಬೊಗಳಿದವು ತೆರತೆರೆದು ತಮ್ಮ ಕಿಸುಬಾಯಿ
ತಿಳಿದು, ನೀನೇ ದೂರ ಸರಿದು ಹಾಯಿ
ಖೂಳದ ಹುನ್ನಾರಗಳ ವಾಸ್ತವವನ್ನು ತಾವು ಅರಿವಿಗೆ ತಂದುಕೊಂಡ ಬಸುಪಟ್ಟದರು ಮುಳ್ಳು ಮಂಚವನ್ನೇರಿದ ಭೀಷ್ಮನಂತಿರುವ ಸ್ಥೈರ್ಯವನ್ನು ತಮ್ಮ ಬದುಕಿಗೆ ಹೊಂದಿಸಿಕೊಂಡು ತಮ್ಮ ಪಾಡಿಗೆ ತಾವು ಹಾಡಿಕೊಂಡು ಬದುಕಿದವರು.
“ಗಾಳಿ ಹೀಂಗ ಜೋರ‍್ಲೆ ಬೀಸೂವಾಗ
ಹಗರ ಇದ್ದದ್ದು ಹಾರಿ ಹೊಕ್ಕೈತಿ
ವಜನ ಇದ್ದದ್ದು ಉಳೀತೈತಿ” ಎಂದು ಸಮಾಧಾನಗೊಂಡದದು
ಅವರ ಬದುಕಿನ ಕೊನೆಯ ಕ್ಷಣಗಳು ಮನಮಿಡಿಯುವಂತಿವೆ. ಮಗನೊಬ್ಬನ ಅಕಾಲಿಕ ಸಾವು, ಕಣ್ಣಿನ ಶಸ್ತ್ರ ಚಿಕಿತ್ಸೆ, ಅರ್ಧಾಂಗವಾಯು ಪೀಡೆ ನೆಪವಾಗಿ ಕವಿ ಬಸುಪಟ್ಟದ ಅವರನ್ನು ಮೃತ್ಯುದೇವತೆ ತನ್ನ ಬಳಿಗೆ ಕರೆದುಕೊಂಡಳು.
ಸಾವು ಯಾರನ್ನು ಬಿಡುವುದಿಲ್ಲ ಎಂಬುದಕ್ಕೆ ಸಾಕ್ಷಿಯಾದ ಡಾ. ಬಸುಪಟ್ಟದ ಅವರ ಅಂತಿಮ ಯಾತ್ರೆಯಲ್ಲಿ ನೆರೆದ ಜನಸಮೂಹ ಜಾತ್ರೆಯಾಗಿದ್ದು, ಅದು ಅವರ ಆತ್ಮಕ್ಕೆ ಸಮಾಧಾನ ತರುವ ಸಂಗತಿ ಮಾತ್ರ.

